Монгол Улсын Их Хурлын  2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2012 оны 01 дүгээр сарын 18-ны өдөр /Лхагва гариг/-ийн хуралдаан 10 цаг 35  минутад Төрийн ордны “А” танхимд эхлэв.

Улсын Их Хурлын гишүүн, Байнгын хорооны дарга Д.Очирбат ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 18 гишүүнээс 13 гишүүн ирж, 72.2 хувийн ирцтэй байв. Үүнд:
Өвчтэй: Д.Арвин, А.Тлейхан.

Тасалсан: С.Бямбасүрэн, Ц.Даваасүрэн, Ч.Улаан.

Нэг. Нийгмийн халамжийн тухай хуулийн шинэчилсэн найруулгын төсөл, Хууль хүчингүй болсонд тооцох тухай, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэг/.

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, мөн яамны Стратегийн төлөвлөлтийн газрын дарга Н.Аюуш, мэргэжилтэн Я.Отгонбилэг, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт П.Тогоо нарын бүрэлдэхүүнтэй ажлын хэсэг байлцав.

Хуулийн төслийг эцсийн хэлэлцүүлэгт бэлтгэсэн талаарх ажлын хэсгийн танилцуулгыг Улсын Их Хурлын гишүүн, ажлын хэсгийн ахлагч Д.Дондог танилцуулав.

Ажлын хэсгийн танилцуулгатай холбогдуулан Улсын Их Хурлын гишүүдээс асуух асуулт гараагүй.

Улсын Их Хурлын гишүүн С.Эрдэнэ, Д.Одбаяр нар санал хэлэв.

Д.Очирбат: Сумын нийгмийн ажилтныг сумын Засаг даргатай зөвшилцөн аймгийн нийгмийн халамжийн үйлчилгээний байгууллагын дарга, хорооны нийгмийн ажилтныг дүүргийн нийгмийн халамжийн үйлчилгээний байгууллагын дарга томилж, чөлөөлнө гэсэн хоёрдугаар хувилбарын саналыг дэмжье.

Зөвшөөрсөн

6

Татгалзсан

6

Бүгд


12

Гишүүдийн олонхийн саналаар санал дэмжигдсэнгүй.

Уг асуудлыг 10 цаг 57 минутад хэлэлцэж дуусав.

Хоёр.Технологийн инновацийн үйл ажиллагааг дэмжих тухай, Монгол Улсын Засгийн газрын тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай болон бусад хуулийн төслүүд /Улсын Их Хурлын гишүүн Н.Ганбямбаас өргөн мэдүүлсэн, анхны хэлэлцүүлэг/.
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нарын бүрэлдэхүүнтэй ажлын хэсэг байлцав.

Хуулийн төслийн талаарх ажлын хэсгийн гаргасан санал, дүгнэлтийг Улсын Их Хурлын гишүүн, ажлын хэсгийн ахлагч Х.Бадамсүрэн танилцуулж, уг асуудлыг хойшлуулах санал гаргав.

Уг асуудлыг 11 цаг 03 минутад хэлэлцэж дуусав.

Гурав.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд /Улсын Их Хурлын гишүүн С.Эрдэнэ нараас өргөн мэдүүлсэн, анхны хэлэлцүүлэг/,
Нийгмийн даатгалын хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг/.

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, мөн яамны Стратегийн төлөвлөлтийн газрын дарга Н.Аюуш, мэргэжилтэн Д.Мөнгөнтуул, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх О.Баяраа, Нийгмийн бодлого, соёл, шинжлэх ухааны байнгын хорооны зөвлөх Л.Лхагвасүрэн, референт П.Тогоо нарын бүрэлдэхүүнтэй ажлын хэсэг байлцав.

Хуулийн төслийн анхны хэлэлцүүлэгтэй холбогдуулан Улсын Их Хурлын гишүүн Д.Оюунхорол танилцуулав.

Хэлэлцэж буй асуудалтай холбогдуулан Улсын Их Хурлын гишүүн С.Эрдэнэ, Д.Одбаяр, Л.Гүндалай, З.Алтай, Ө.Энхтүвшин, Х.Бадамсүрэн, Ж.Батсуурь нарын асуусан асуултад Улсын Их Хурлын гишүүн Д.Оюунхорол, Нийгмийн хамгаалал, хөдөлмөрийн сайд Т.Ганди, ажлын хэсгээс Н.Аюуш нар хариулж, тайлбар хийв.

Д.Очирбат: 1.Улсын Их Хурлын гишүүн С.Эрдэнийн гаргасан анхны хэлэлцүүлгээр батлах саналыг дэмжиж байгаа гишүүд гараа өргөнө үү.

Зөвшөөрсөн

4

Татгалзсан

9

Бүгд


13

Гишүүдийн олонхийн саналаар дэмжигдсэнгүй.

2.Улсын Их Хурлын гишүүн Д.Оюунхоролын гаргасан ажлын хэсэг гарган ажиллаж, Байнгын хороогоор дахин хэлэлцүүлэх гэсэн саналыг дэмжиж байгаа гишүүд гараа өргөнө үү.

13

Гишүүдийн олонхийн саналаар дэмжигдлээ.

Хуулийн төсөлтэй холбогдуулан Улсын Их Хурлын гишүүн Ө.Энхтүвшин санал хэлэв.

Дөрөв.Технологи дамжуулах тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/.
Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, мөн яамны Техникийн газрын дарга Ө.Сүхбаатар, Хүнс, хөдөө аж ахуй, хөнгөн үйлдвэрийн яамны Стратегийн төлөвлөлтийн газрын дарга Л.Чой-Иш, мэргэжилтэн У.Сауле, Б.Алтанцэцэг, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Түвшинжаргал, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Боловсрол, соёл, шинжлэх ухааны сайд Ё.Отгонбаяр танилцуулав.
Төсөл санаачлагчийн илтгэлтэй холбогдуулан Улсын Их Хурлын гишүүдээс асуух асуулт гараагүй.

Д.Очирбат: -Технологи дамжуулах тухай хуульд нэмэлт, өөрчлөлт оруулах тухай хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар санал дэмжигдлээ.

Тав.Хүний дархлал хомсдолын вирусын халдвар, дархлалын олдмол хомсдолоос сэргийлэх тухай /Шинэчилсэн найруулга/ хуулийн төсөл /хэлэлцэх эсэх/.
Хэлэлцэж буй асуудалтай холбогдуулан Эрүүл мэндийн яамны   Нийгмийн бодлого, хэрэгжилтийн хэлтсийн мэргэжилт С.Энхзаяа, ХДХВ-ын үйл ажиллагаа зохицуулах үндэсний хорооны ажлын албаны дарга Г.Бямбаа, ХӨСҮТ-ийн ДОХ, бэлгийн замын халдварт өвчнөөс сэргийлэх тандалт судалгааны албаны дарга У.Гантөмөр, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Д.Энхгэрэл, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт П.Тогоо нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн Ж.Батсуурь танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүдээс асуух асуулт гараагүй.

Д.Очирбат: Хүний дархлал, хомсдлын вирусын халдвар, дархлалын олдмол хомсдолоос сэргийлэх тухай хуулийн шинэчилсэн найруулгын төслийг хэлэлцье гэсэн саналыг дэмжиж байгаа гишүүд гараа өргөнө үү.

13

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 12 цаг 35 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, СОЁЛ, 
ШИНЖЛЭХ УХААНЫ БАЙНГЫН ХОРООНЫ ДАРГА



Д.ОЧИРБАТ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ
                    
Б.БАТГЭРЭЛ
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ           НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ 

БАЙНГЫН ХОРООНЫ 2012 ОНЫ 01 ДҮГЭЭР САРЫН 18-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ 

Д.Очирбат: -Гишүүдийн энэ өдрийн амар, амгаланг эрье.

Нийгмийн бодлого, боловсрол, соёл, шинжлэх ухааны байнгын хороонд оролцох гишүүдийн ирц бүртгүүлж ирсэн гишүүдтэйгээ ирц 55,5 хувьтай байгаа тул энэ өдрийн хуралдааныг эхэлье.

Өнөөдрийн хуралдаанаар 1.Нийгмийн халамжийн тухай хуулийн шинэчилсэн найруулгын төсөл, Хууль хүчингүй болсонд тооцох тухай, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт хэлэлцэнэ.

2.Технологийн инновацийн үйл ажиллагааг дэмжих тухай, Монгол Улсын Засгийн газрын тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай, Дээд боловсролын тухай хуульд нэмэлт, өөрчлөлт оруулах тухай, Гадаадын хөрөнгө оруулалтын тухай хуульд нэмэлт оруулах тухай, Гаалийн тариф, гаалийн татварын тухай хуульд нэмэлт, өөрчлөлт оруулах тухай, Нэмэгдсэн өртгийн албан татварын тухай хуульд нэмэлт, өөрчлөлт оруулах тухай, Гаалийн болон нэмэгдсэн өртгийн албан татвараас чөлөөлөх тухай, Аж ахуйн нэгжийн орлогын албан татвараас чөлөөлөх тухай, Газрын төлбөрийн тухай хуульд нэмэлт, өөрчлөлт оруулах тухай, Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуульд нэмэлт, өөрчлөлт оруулах тухай, Гадаадын иргэний эрх зүйн байдлын тухай хуульд нэмэлт, өөрчлөлт оруулах тухай, Шинжлэх ухаан, технологийн тухай хуульд нэмэлт, өөрчлөлт оруулах тухай, Патентын тухай хуульд нэмэлт оруулах тухай, Төрийн болон орон нутгийн өмчийн тухай хуульд нэмэлт, өөрчлөлт оруулах тухай, Технологи дамжуулах тухай хууль хүчингүй болсонд тооцох тухай хуулийн төслүүд /Улсын Их Хурлын гишүүн Н.Ганбямбаас өргөн мэдүүлсэн, анхны хэлэлцүүлэг/;

Инновацийн тухай, Шинжлэх ухаан, технологийн тухай хуульд өөрчлөлт оруулах тухай, Нэмэгдсэн өртгийн албан татварын тухай хуульд өөрчлөлт оруулах тухай, Ажиллах хүч гадаадад гаргах, гадаадаас ажиллах хүч, мэргэжилтэн авах тухай хуульд өөрчлөлт оруулах тухай, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай, Засгийн газрын тусгай сангийн тухай хуульд нэмэлт оруулах тухай, Захиргааны хариуцлагын тухай хуульд нэмэлт, өөрчлөлт оруулах тухай хуулийн төслүүд /Засгийн газраас өргөн мэдүүлсэн, анхны хэлэлцүүлэг/;

3.Нийгмийн даатгалын сангаас олгох тэтгэвэр тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд /Улсын Их Хурлын гишүүн С.Эрдэнэ нараас өргөн мэдүүлсэн, анхны хэлэлцүүлэг/;

Нийгмийн даатгалын хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг/;

4.Технологи дамжуулах тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/;

5.Хүний дархлал хомсдлын вирусын халдвар, дархлалын олдмол хомсдлоос сэргийлэх тухай /Шинэчилсэн найруулга/ хуулийн төсөл /хэлэлцэх эсэх/;

Хэлэлцэх асуудалтай саналтай гишүүн байна уу?

-Алга байна.

Хуулийнхаа хэлэлцэх талаар дэмжиж байгаа гишүүд гараа өргөнө үү.

Баярлалаа.

Нэг. Нийгмийн халамжийн тухай хуулийн шинэчилсэн найруулгын төсөл, Хууль хүчингүй болсонд тооцох тухай, Ахмад настны нийгмийн хамгааллын тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэгт/.

Хэлэлцэж буй асуудалтай холбогдуулан ажлын хэсгийн хуралдаанд оролцож байгаа дэд ажлын хэсэг Т.Ганди сайд, Н.Аюуш, Отгонбилэг нар Нийгмийн хамгааллын яамнаас оролцож байгаа.

Төслийг эцсийн хэлэлцүүлэгт бэлтгэсэн талаарх танилцуулгыг хуулийн ажлын хэсгийн ахлагч Д.Дондог танилцуулна.

Д.Дондог: -Гишүүдэд өглөөний мэнд дэвшүүлье. Ажлын хэсгийн хуралдсан дүнг танилцуулъя.

Улсын Их Хурлын 2012 оны 01 дүгээр сарын 25-ны өдрийн чуулганы нэгдсэн хуралдаанаар Нийгмийн халамжийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн анхны хэлэлцүүлгийг хийж, эцсийн хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын  хороонд шилжүүлсэн.

Ажлын хэсэг Нийгмийн халамжийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийг эцсийн хэлэлцүүлэгт бэлтгэсэн тухай асуудлыг хэлэлцээд Монгол Улсын хуралдааны дэгийн тухай хуулийн 23.1.1-д заасны дагуу анхны хэлэлцүүлгээр дэмжигдсэн саналуудыг төсөлд нэмж тусгасан, эцсийн хувилбарын төсөл болон дараах саналын танилцуулгыг Байнгын хороонд оруулж байна.

1.Анхны хэлэлцүүлгээр дэмжигдсэн саналыг төсөлд тусгаж, холбогдох өөрчлөлтийг хийсэн талаарх асуудлыг багцлан авч үзвэл:

1/”нийгмийн халамжийн дэмжлэг туслалцаа зайлшгүй шаардлагатай өрх” гэснийг “өрхийн гишүүн, иргэн” гэж өөрчилсөнтэй холбогдуулан хуулийн төслийн 3.1.1, 3.1.2, 13.1.2, 13.3, 18.2, 18.2.9, 20.2.1, 21.1.3, 22.1 дэх заалтуудад холбогдох өөрчлөлтийг тус тус хийлээ.

Үүнд Нийгмийн халамжийн хуулийн шинэчилсэн найруулгаар шинээр нийгмийн халамжийн дэмжлэг туслалцаа зайлшгүй шаардлагатай өрхийн гишүүн, иргэнд тэтгэмж олгохоор боллоо. Үүний цаана зарим хуулийн заалтууд дээр “иргэн” гэдэг үг үлдэж байгаа.  Тэр нь бол хөгжлийн бэрхшээлтэй, ахмад настан гээд урьд нь байж байсан үг нь бас тэр чигээрээ үлдэж байгаа гэдгийг хэлэх байна.

2/нийгмийн халамжийн дэмжлэг туслалцаа зайлшгүй шаардлагатай өрхийн гишүүн, иргэн гэж Үндэсний статистикийн хороо, нийгмийн халамжийн асуудал эрхэлсэн төрийн захиргааны төв байгууллага хамтран баталсан аргачлалын дагуу өрхийн мэдээллийн нэгдсэн санд орсон амьжиргааны төвшин нь тухайн үеийн ядуурлын шугамаас доогуур өрхөөр сонгогдсон өрхийн гишүүнийг хэлэх юм гэж ингэж тодорхойлж оруулж байна.

2.Эдийн засгийн хямралтай нөхцөл байдлын улмаас жирэмсэн болон нярай, хөхүүл хүүхэдтэй эхийн тэтгэмжийг жирэмсний 5 сартайгаас эхлэн 12 сарын хугацаанд бүх эхчүүдэд сар бүр олгож байсныг зөвхөн Нийгмийн даатгалын тухай хуульд заасан жирэмсний болон амаржсаны тэтгэмж авах эрх үүсээгүй эхэд олгохоор хуулийн төслөөр оруулж ирж байсныг хасаж, хэвээр нь үлдээхээр болсон.

Мөн Ахмад настны нийгмийн халамжийн тухай, Хөгжлийн бэрхшээлтэй иргэний нийгмийн хамгааллын тухай хуулийн төсөлд эдгээр иргэдэд олгож байсан дэмжлэг туслалцааг өнөөдрийн хүрсэн төвшингөөс нь бууруулахгүй байх зарчмыг баримталсан. Үүнд хөгжлийн бэрхшээлтэй иргэдийн өдөр тутмын амьдралд нэн шаардлагатай байдаг портиз, ортебел, тэргэнцэр зэрэг тусгай хэрэгслийнх нь хөнгөлөлтийн эдэлгээний хугацааг хэтэрхий олон жилээр тооцож байсан нь эдгээр иргэдэд ихээхэн хүндрэлтэй тусаж байсныг өөрчилсөн. 

Жишээлбэл, 18 хүртэлх насны хөгжлийн бэрхшээлтэй хүүхдийн дотоодод хийлгэсэн портизийн үнийг гурван жил тутамд нэг удаа 100 хувь нөхөн олгож байсныг хоёр жил тутамд гэж, үйлдвэрлэлийн осол, мэргэжлээс шалтгаалсан өвчний даатгалын сангаас портиз хийлгэх, сэргээн засалттай холбогдсон хөнгөлөлт авах эрх үүсээгүй хөгжлийн бэрхшээлтэй иргэний дотоодод хийлгэсэн портизийн үнийг таван жил тутамд нэг удаа 100 хувь нөхөж олгож байсныг гурван жил тутамд гэж.

Мөн хөгжлийн бэрхшээлтэй иргэний дотоодод хийлгэсэн болон худалдан авсан ортебел, тэргэнцэр зэрэг тусгай хэрэгслийн үнийг таван жил тутамд нэг удаа 100 хувь нөхөн олгож байсныг гурван жил тутамд гэж. Мөн Монгол Улсын төрийн шагнал, төрийн соёрхолт, түүнчлэн Улсын ударник, Хувьсгалт тэмцлийн ахмад зүтгэлтэн нийт 117 хүнд жилд нэг удаа мөнгөн тусламж олгож байсныг сар болгон олгож байхаар өөрчиллөө. Энд жилд нэг удаа 100 мянган төгрөг олгож байсан юм билээ. Одоо бол сар болгон 100 мянган төгрөг олгохоор болсон байгаа.

Мөн хөгжлийн бэрхшээлтэй иргэдийг дэмжих, тэдний амьдралын идэвхийг сайжруулах зорилгоор эдгээр иргэд олимп, тивийн наадам, дэлхийн зэрэглэлийн тэмцээнд оролцож, алт, мөнгө, хүрэл медаль хүртсэн тохиолдолд түүний оролцсон тэмцээний давтамжийн хугацаанд ноогдох тэтгэвэртэй нь тэнцэх хэмжээний мөнгөн тусламжийг нэг удаа олгож байхаар боллоо.

Ийнхүү Нийгмийн халамжийн тухай хуулийн шинэчилсэн найруулгын төсөл болон холбогдох бусад хуулийн төсөлд дээрх зарчмын өөрчлөлтүүдийг тусган эцсийн хэлэлцүүлэгт бэлтгэлээ.

Чуулганы нэгдсэн хуралдааны анхны хэлэлцүүлгээр дэмжигдээгүй хуулийн төслийн 24.4 дэх заалт болох сум, хорооны нийгмийн ажилтныг томилж, чөлөөлөхтэй холбогдсон заалтыг Монгол Улсын Их Хурлын чуулганы хуралдааны дэгийн тухай хуулийн 23.2.1-д заасны дагуу хуралдаан даргалагчаас уг заалтыг гүйцээн боловсруулах чиглэл өгсний даруу ажлын хэсгийн хуралдаанд энэ талаар яригдсан боловч гишүүдийн ирц хангалтгүй байсан учир энэ асуудлыг Байнгын  хорооны хуралдаанаар шийдвэрлүүлэх нь зүйтэй гэж үзсэн болно.

Мөн хуулийн төслийн агуулга, зарчмыг алдагдуулахгүйгээр найрлага, үг хэллэг, техникийн шинжтэй өөрчлөлтүүдийг хууль, Улсын Их Хурлын бусад шийдвэрийн төсөл боловсруулах, өргөн мэдүүлэх журмын тухай хуульд нийцүүлэн хийснийг тэмдэглэж байна.

Нийгмийн халамжийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүдийн эцсийн хувилбар болон зарчмын зөрүүтэй саналыг та бүхэнд тараасан болно.

Эрхэм гишүүд ээ, Нийгмийн халамжийн тухай хуулийн шинэчилсэн найруулга, Ахмад настны нийгмийн хамгааллын тухай, Хөгжлийн бэрхшээлтэй иргэний нийгмийн хамгааллын тухай, Хууль хүчингүй болсонд тооцох тухай хуулийн төслүүдийн эцсийн хэлэлцүүлгийг хийж шийдвэрлэж өгөхийг хүсье. Анхаарал тавьсанд баярлалаа.

Д.Очирбат: -Д.Дондог гишүүнд баярлалаа. Хэлэлцэж байгаа асуудалтай холбогдуулан гишүүдээс асуух асуулттай гишүүд байна уу?

-Алга байна.

Энэ хуулийн хэлэлцүүлгийн талаар нэлээн олон сар хэлэлцэж байгаа учраас манай гишүүдээс асуух асуулттай гишүүн алга байна.

Санал?

Тодруулъя.

С.Эрдэнэ: -Д.Дондог гишүүн сая 2.4.4-т “сум, хорооны нийгмийн ажилтныг томилох тухай асуудал хоёрдугаар хувилбараар явахаар болов уу? Нэгдүгээр хувилбараар явах болов уу?

Д.Очирбат: -Хувилбаруудыг та бүхэнд Байнгын хорооны гишүүдэд тарааж өгсөн. 24.4 дээр бол “сум, хорооны нийгмийн ажилтныг сум, хорооны Засаг даргатай зөвшилцөн аймаг, дүүргийн нийгмийн халамжийн байгууллагын дарга томилж, чөлөөлнө” гэж чуулганаар дэмжигдсэн хувилбар. Гэхдээ чуулганы хурлын даргаас Байнгын хороон дээрээ дараах хоёр хувилбараар Байнгын хороондоо хэлэлцэгдээд эцсийн хэлэлцүүлэгт оруулж ир гэж үүрэг өгсөн. Тэр дагуу өнөөдөр зарчмын зөрүүтэй саналын томъёоллоор та бүхэнд дараах хоёр хувилбарыг гаргаж ирж байгаа юм. Үүнийг Байнгын  хороон дээрээ хэлэлцээд аль хувилбар дээрээ тогтох вэ гэдгийг шийднэ.

24.4 дэх нэгдүгээр хувилбар нь. Сум, хорооны нийгмийн ажилтныг аймаг, дүүргийн нийгмийн халамжийн үйлчилгээний байгууллагын даргатай зөвшилцөн сум, дүүргийн Засаг дарга томилж, чөлөөлнө гэсэн нэгдүгээр хувилбар. Энэ хувилбар бол сум, дүүргийнх нь Засаг дарга нь томилж, чөлөөлөх хувилбар.

Хоёр дахь хувилбар нь сумын нийгмийн ажилтныг сумын Засаг даргатай зөвшилцөн аймгийн нийгмийн халамжийн үйлчилгээний байгууллагын дарга, хорооны нийгмийн ажилтныг дүүргийн нийгмийн халамжийн үйлчилгээний байгууллагын дарга томилж, чөлөөлнө гэж. Өөрөөр хэлбэл, тэр байгууллагынх нь дарга чөлөөлөх ийм хоёр хувилбар орж ирж байгаа юм. Энэ дээр ажлын хэсэг, гишүүд маань саналаа хэлээд томъёоллоор санал хураагдах ёстой.

Д.Дондог: -Сая Д.Очирбат гишүүн бараг тайлбарлачихлаа л даа. Ийм санал оруулж ирж байгаа. Дэмжигдсэн хувилбарууд дээр бол “хорооны Засаг дарга” гээд орчихсон юм. Гэтэл яг хуулийн эрх зүйн зохицуулалтаар бол хорооны Засаг даргатай зөвшилцөх, боловсон хүчнийг зөвшилцөх тийм заалт аль ч хуулинд байхгүй учраас хорооны Засаг дарга гэдгийг ерөнхийд нь аваад хаячихъя гэж, эртээд чуулган дээр бас хэлсэн байгаа. Ингээд орхигдож байгаа юм.

Дараа нь  ийм хоёр хувилбар дээр бас гишүүд санал гаргаж байсан. Нэг нь ерөнхий санаагаар дэмжигдсэн нэгдүгээр заалтаар. 

Хоёрдугаарт, гишүүд үүнийг нөгөө талаас нь санал гаргасан учраас гүйцээн боловсруулж ир гэж хэлсэн байгаа. Тэгэхээр би хоёр хувилбартай өгүүлбэр оруулж ирсэн. Одоо энэ дээр санал хураагаад шийдэх учраас ирцээ бүрэн байлгаж байгаад, тайлбараа хэлж байгаад саналаа хураагаад хагалаад авчих нь зүйтэй гэж бодож байгаа юм.

Ажлын хэсэг дээр бол гишүүдийн ирц бүрдээгүй учраас шууд тэндээ хагалж чаадагүй.

Д.Очирбат: -Хороон дээр бүтэц нь байхгүй учраас гэж хэлж болохгүй л дээ. Түрүүн бид ч Хөдөлмөр эрхлэлтийг дэмжих тухай хуулин дээрээ бас гаргаж ирсэн шүү дээ.

Д.Дондог: -Тэр чинь хүн нь байгаа. Гэхдээ хуулиар бол хорооны даргатай зөвшилцөнө гэсэн заалт аль ч хуулинд байхгүй.

С.Эрдэнэ: -Би энэ дээр нэг зүйлийг. Хөдөлмөр эрхлэлтийг дэмжих хуулин дээр өөрчлөлт орох шаардлага үүсчихээд байгаа шүү, Д.Очирбат дарга аа. Хорооны Засаг дарга хэзээ ч боловсон хүчин томилдоггүй, чөлөөлдөггүй. Хөдөлмөр эрхлэлтийн хуулин дээр хууль зөрчөөд орчихсон явж байгаа. Одоо наадахыг чинь эрх зүйн зохицуулалт хийж өгөхгүй бол хорооны Засаг дарга чинь хүн томилдог, чөлөөлдөг этгээд болж хувирах гээд. Үүнийгээ бид бас хуультайгаа нийцүүлж юм хийе л дээ. Тэгээд юу гэдэг юм, өөр өнцгөөс хараад яваад байх юм. Наадах чинь хууль зөрчсөн хууль баталчихаад яваад байгаа шүү. Тэрийгээ одоо албан ёсны юм шиг яриад суугаад байх юм. Наадахаа хурдан засаж, залруулах асуудлаа ярь л даа.

Засаг захиргаа, нутаг дэвсгэрийн нэгж, түүний удирдлагын тухай хуулин дээр хорооны Засаг даргад ямар ч эрх хэмжээ байхгүй. Үндсэн хуулинд ч байхгүй. Тийм учраас ийм хууль бус юмыг жишиг болгож яриад суугаад байж болохгүй шүү дээ. 

Д.Очирбат: -Өөр саналтай гишүүд? Аль хувилбар дээр нь.

С.Эрдэнэ: -Би энд юу хэлэх гэж байгаа вэ гэхээр аймаг, дүүргийн нийгмийн халамжийн байгууллагын дарга нь өөрөө томилдог байдлаар сум, дүүргийнхээ Засаг даргатай зөвшилцөөд ч гэдэг юмуу, ингээд томилдог ийм хувилбараар явах нь зөв. Одоо Д.Дондог гишүүний оруулж ирсэн хоёр дахь хувилбар байгаа шүү дээ. Энэ нь зөв. Хороон дээр үнэхээр хорооны Засаг даргын Тамгын газар дээр нийгмийн ажилтнаас өөр юм байхгүй шүү дээ. Хорооны зохион байгуулагч, хорооны Засаг дарга л гэсэн орон тоо байгаа. Өөр юм байхгүй. Тэгэхээр цалин хөлсний асуудал, ажиллах орчин, ахуй гээд олон, олон юм энэ дээр шаардагдана. Тийм учраас үүнийг зүгээр, одоо байгаа бүтцээр нь аймаг, дүүргийн нийгмийн халамжийн үйлчилгээний хэлтсийн дарга нь томилоод явдаг. Үүрэг, хариуцлагаа нийгмийн халамжийн байгууллага нь үүрээд явдаг энэ тогтолцоогоор нь байлгавал яасан юм бэ гэсэн саналтай байгаа юм.

24.4-ийг чуулган дээр дэмжигдсэн хувилбараар нь хэвээр нь энэ асуудлыг шийдээд явах нь зүйтэй юм гэж бодож байгаа юм.

Д.Очирбат: -Д.Дондог гишүүн.

Д.Дондог: -Тийм, хэрвээ хорооны Засаг дарга гэдэг үгээ авчихвал үндсэндээ дэмжигдсэн санал тэр чигээрээ явна гэсэн үг. С.Эрдэнэ гишүүний хэлж байгаагаар.

Би бол нөгөө талын санал дээр бас санал хэлээд байгаа юм. Хэдийгээр ажлын хэсэг ахалж байгаа ч гэсэн. Гэхдээ давуу байдлын эрх эдлэхгүй байгаа. Орон нутагт боловсон хүчний, төсвийн, санхүүжилтийн татварын эрх мэдэл шилжүүлье гээд олон жил ярьж байгаа юм. Ингээд өнгөрсөн дөрвөн жилд бид нар арван тав, найман хууль батлаад үндсэндээ бас нэлээдийг нь орон нутгийн Засаг дарга томилж байхаар шийдвэр гаргаж өгсөн. Саяын дөрвөн жилийн хугацаанд ихэнх нь буцаад, дээрээсээ шууд томилдог ийм нөхцөл байдал руугаа орж байгаа юм. Яахав дээ, ажлын шаардлага, салбарын эрх ашиг гээд мэдээж салбартаа ажиллаж байсан хүмүүс үүнийг сайн мэдэж байгаа байх.

Нөгөө талд нь орон нутгийн Засаг даргад хариуцах ажил үлдэхгүй болчихож байгаа юм. Яагаад гэвэл тэр хүнтэй дараа нь эрүүл мэндийн салбарын, боловсролын салбарын. Одоо Боловсролын хуулин дээр бас орж ирж байгаа. Тэгээд нийгмийн салбарын, бүртгэлийн салбарын, татварын, даатгалын бүгдээрээ дээшээ. Газрын хуулин дээр бас тэгж явж байна гэж дуулдсан. Ингээд бүгд дээрээс томилгоотой болчихоор тэр хүн тэнд хяналт муутай болчихдог юм л даа. Яагаад гэвэл томилолт нь дээрээс, чөлөө зөвшөөрөл нь дээрээс, шагнал, урамшил нь дээрээс, цагийн бүртгэл нь бараг дээрээсээ. Тэгээд хаана, юу хийж байгаа, семинар, номонд орж байгаа эсэх гээд баахан яваад алга болчихдог. Ингээд удирдлага хоёрдмол болчихсон хүмүүс байгаад байдаг. Эцэст нь сумын ард иргэд та бүгдийг бид нар засаг даргаар томилсон учраас тантай хариуцлага тооцно гээд нөгөө засаг даргатай ярихаар тэнд үйлчилгээний жолооч, үйлчлэгч, Тамгын газрын дарга, хууль, эрх зүйн ажилтан гээд хэдхэн хүн цаана нь үлдэж байгаа юм.

Ийм нөхцөл байдал орон нутагт бий болоод байгаа учраас би хэлээд байгаа юм. Тэрнээс тухайн салбар дээр бол надад үндэслэл тайлбарлахдаа өнгөрсөн дөрвөн жилийн хугацаанд томилогдохдоо бараг 40-50 хувийг нь нийгмийн ажилтныг засаг дарга нар өөрчилсөн байна гэсэн дүн танилцуулж байсан. Үнэхээр тэгээд байгаа бол бас өөр хэрэг. Ерөнхийдөө цаана нь тийм засаг даргад хариуцах ажил, засаг даргын мэддэг хүн, засаг даргын мэддэг мөнгө гэж байхгүй л болчихож байгаа юм. Би тэрийг л хэлээд байгаа юм.

Д.Очирбат: -Д.Одбаяр гишүүн.

Д.Одбаяр: -Бид нар орон нутгийн бие даасан  байдал гэдгийг дээшлүүлэх гол арга нь болохоор засаг дарга нарт эрх мэдэл өгч, тэр эрх мэдэл нь юугаар илэрхийлэгдэх вэ гэхээр албан тушаалтнуудыг томилдгоор илэрнэ гэж ойлгоод байгаа юм. Би бол үүнийг айхтар дэмждэг хүн биш. Орон нутгийн бие даасан байдлыг нэмэгдүүлнэ гэдэг бол тухайн орон нутгийн өөрийн удирдлагын байгууллагын эрх мэдлийг нэмэгдүүлэх. Тэр хүрээндээ засаг даргатайгаа ажиллах ийм л байдлаар ойлгож байгаа шүү дээ.

Салбарын томилгоонуудыг бид нар өнгөрсөн дөрвөн жилд Д.Дондог гишүүн ахлаад яг энэ томилгоог орон нутагт өгсөн юм. Гэхдээ үүнийгээ орон нутгийн бие даасан байдлыг хангаж байгаа юм гэдгээр яриад байгаа юм. Орон нутгийн бие даасан байдлыг хангана гэдгийг дахин хэлэхэд өөрийн удирдлагын байгууллагын эрх мэдлийг өргөтгөх хэмжээнд ойлгоод байгаа юм /миний хувьд/.

Яг ажлын эрх ашиг, салбарын онцлог юмыг харахад шууд томилгоо нь зөв байгаа юм. Яагаад гэвэл тэрийг чинь дагаад орон нутагт албан тушаалын бас нэг ийм өрсөлдөөн, наймаа панзны юм хүртэл ажиглагдаж байгаа шүү дээ. Аймгийн Засаг дарга юмуу, шат, шатны засаг дарга хийх ажилгүй болж байгаа биш. Тэр ажлуудаа, тэр хүмүүсээ ажиллуулах ёстой. “Ингэж томилогдож ирсэн үү, зүйтэй. Одоо хууль, дүрмийнхээ дагуу ингэж ажиллана, хуулинд нь байж байгаа ийм, ийм ажил хийнэ”. Тэр хүний ажил ямар байгааг засаг дарга тодорхойлоод дээд байгууллагад нь явуулж байгаа. Би өөрөө бас бүх агентлагийн дарга, дээрээс томилогддоггүй нь засаг дарга юм. Гэхдээ ажиллаж болж байсан юм.

Ерөөсөө хүн албан тушаалд нь томилохгүй л бол хийх ажил байхгүй, ерөөсөө хэрэггүй. Албан тушаалтан томилж л байвал чухал гэж ойлгож болохгүй юм. Тэгэхээр энэ 24.4-ийн дэмжигдсэн хувилбар юм байна. Энэ нь зөв л гэж бодоод байгаа юм. Энэ чинь ажлын шаардлагаар яам, салбарын онцлогоор ингээд гараад ирж байгаа юм.

Цагдаагийн байгууллага, хууль, хяналтын байгууллагын дарга нар бүгд дээрээс томилогддог. Тэд нартай ажиллаж болдог, тэд нар хуулийнхаа дагуу ажилладаг. Тэрэн шиг бусад салбарынхан тэгж л ажиллах ёстой. Ажиллуулах нь аймгийн даргын үүрэг. Томроод байдаг юмуу, ажлаа хийхгүй бол салбарын сайд дээд удирдлагад нь хэлэх ёстой. Хариуцлага тооцох механизм тэд нарт байгаа. Ийм л байгаа юм. Тэгж л бодогдоод байгаа юм.

Д.Очирбат: -Сум, хорооны Засаг дарга нь өөрөө нийгмийнхээ ажилтныг томилох, чөлөөлөх асуудал яг орон нутагтаа шийдэж байгаа, сумынх нь Засаг дарга, орон нутагтаа нийгмийнхээ ажилтныг шийдэх асуудал нь бас зөв хувилбар гэж бодоод байгаа юм.

Би өнөөдөр 24.4 дэх асуудлаар санал хураалт явуулъя. Хоёр хувилбар байна. Нэгдүгээр хувилбар, хоёрдугаар хувилбар байгаа. Аль нэг хувилбараар нь санал хураалт явуулаад, дэмжигдсэн нь дэмжигдээд, дэмжигдээгүй нь дэмжигдэхгүй явчихна гэсэн үг. Заавал хоёуланг нь оруулах шаардлагагүй гэж бодож байна.

Д.Дондог: -Гэхдээ Д.Очирбат гишүүн ээ, дэгээр бол босоо хувилбар нь нэгдүгээрх буюу энэ дээр бичигдсэнээр гурав дахь, нийгмийн халамжийн байгууллага.

С.Эрдэнэ: -24.4-өөр санал хураах ёстой.

Д.Очирбат: -Би хоёр дахь хувилбараар хураалгах гэж байна. Би хоёр дахь хувилбарыг та бүхэнд танилцуулъя.

Сумын нийгмийн ажилтныг сумын Засаг даргатай зөвшилцөн аймгийн нийгмийн халамжийн үйлчилгээний байгууллагын дарга, хорооны нийгмийн ажилтныг дүүргийн нийгмийн халамжийн үйлчилгээний байгууллагын дарга томилж, чөлөөлнө гэсэн хоёрдугаар хувилбараар санал хураалгаж байна. Дэмжиж байгаа гишүүд гараа өргөнө үү.

Гишүүдийн олонхийн саналаар санал дэмжигдсэнгүй.

С.Эрдэнэ: -12 гишүүн хаана байгаа юм бэ?

Д.Очирбат: -Бусад гишүүд бүртгүүлээд гараад явсан. Энэ санал дэмжигдсэнгүй. 

С.Эрдэнэ: -Худлаа ирц байна.

Д.Очирбат: -Худлаа ирц гэж юу яриад байгаа юм бэ? Байгаа ирцээрээ хуралдаад явж байна. Гарч явсан гишүүн, Байнгын хорооны ирцэнд орж ирчихээд гарч явсан гишүүн өөрөө байхгүй тохиолдолд ирцэнд дэмжигдээгүй гэсэн саналаар санал хураагдана. Бүгд ирцэнд тэмдэглэчихсэн байна. Дэмжигдсэнгүй.

С.Эрдэнэ: -Битгий ингэж та нар хуулийг гууль болгож бай.

Д.Очирбат: -Чи өөрөө эртхэн орж ирээд хэн байсныг нь өөрөө мэдэхгүй яасан юм бэ? Бүгдээрээ байгаа шүү дээ. Чи битгий дэмий юм яриад бай.

С.Эрдэнэ: -Чи дандаа ингэж.

Д.Очирбат: -Ц.Дашдорж, Ц.Баярсайхан, П.Алтангэрэл гишүүн сая ирцэндээ орчихоод гараад явсан гэж байна. Чамд нэртэй устай нь хэлж байна. Хоёр дахь хувилбар дэмжигдсэнгүй.

Би төрийн ажил хийж байна, чи битгий хачин солиотой юм яриад байгаарай.

С.Эрдэнэ: -Чамайг Байнгын хорооны дарга гээд.

Д.Очирбат: -Байнгын хорооны эцсийн хэлэлцүүлэг хийсэн талаарх танилцуулгыг Улсын Их Хурлын гишүүн Д.Дондог нэгдсэн хуралдаанд танилцуулна.

Д.Дондог: -Би яасан юм бэ? Би саналыг чинь хамгийн түрүүнд хураалгаад, хамгийн түрүүнд дэгээр хураалгаад л өглөө шүү дээ.

С.Эрдэнэ: -Байнгын хорооны хурал зохион байгуул гэж суулгасан болохоос чамайг энд байгаа Их Хурлын гишүүдийг загнаад бай гэж суулгасан юм уу?

Д.Очирбат: -Чамайг загнаж, дарамталсан юм алга байна. Би ирцийнхээ дагуу саналаа хураалгаж байна. Өөрийн чинь оруулж ирсэн санал унаж байна. Өөр яах гээд байгаа юм бэ? Чи яахаараа ингэж. Чи Халамжийн хуулийг хоёр жил гацаалаа шүү дээ.

С.Эрдэнэ: -Ажлаа мэдэхгүй байж.

Д.Очирбат: -Дахиад чи энэ дээр гацаагаад. Цаана чинь ард түмэн халамж хүлээж байна. Халамжийн хууль чинь хүлээж байна. Чи дураараа загнадаг, аж ахуйн компани дээрээ очиж дураараа загнадгаа боль. Чам шиг юм энд ингэж загнадаггүй юм. Ойлгов уу? Чи хоёр жил гацаагаад, Халамжийн хуулийг хоёр жил гацааж байгаа шүү. Чамаас болж гацаж байгаа. Ганцхан гишүүнээс болж гацааж байгаа. Чи боль. Чам шиг тэгж орлиж, чарладаггүй юм. Чи очиж орлидог, чарладаг газраа очиж чарла. Компани дээрээ очиж чарла.

С.Эрдэнэ: -Чи өөрийгөө хэл. Д.Дондог гишүүнээ хэллээ шүү. Наад хууль чинь гарахгүй.

Д.Очирбат: -Ер нь Их Хурлын энэ зарчим чинь алдагдаад байгаа юм биш үү? Ганц гишүүн Их Хурлыг гацаадаг, нэг гишүүнээс болж бүхэл бүтэн Халамжийн хууль зогсдог. Хөдөлмөр эрхлэлтийг дэмжих тухай хууль дээр зөвхөн С.Эрдэнэ гишүүн өөрөө зургаан удаа завсарлага авч байж Хөдөлмөр эрхлэлтийг дэмжих тухай хууль зургаан удаа завсарлаж байж нэг юм гарсан. Одоо Халамжийн хууль дээр долоо дахь удаагаа завсарлага авч байсан. Өнөөдрийн асуудал дахиад өнөөдөр ганц гишүүн, Ардчилсан намын ганц гишүүн энэ асуудал дээр дахиад орлиод, чарлаад ийм болчимгүй асуудал үүсгээд гаргаж байна шүү дээ. Энэ асуудлыг бас бүлэг дээрээ, Ардчилсан намын бүлэг нь авч хэлэлцэж баймаар юм. Их Хурал чинь өөрөө дэгээрээ явах асуудал байдаг юм байгаа биз дээ?

Байнгын хороо өнөөдөр ирсэн бүрэлдэхүүнээрээ хуралдаад олонхийнхоо саналаар дүнгээ гаргаж байна шүү дээ. Өөр яах гээд байгаа юм бэ? Цадигтай баймаар юм.

Д.Дондог: -Сая журмаараа л явчихлаа шүү дээ. Би жишээлбэл, өөрийнхөө гаргасан саналыг эхэнд нь хураалгана гэсэнгүй. Дэгийг нь сануулж байгаад, Д.Одбаяр гишүүн тайлбарлалаа, С.Эрдэнэ гишүүн тайлбарлалаа. Тэгээд тэр санал нь дэмжигдээд явах юм байх гэж бодоод л үндсэндээ санал хураалтыг нь чөлөөтэй явууллаа.

Өглөө гурван гишүүн орж ирсэн юм. Дэгээрээ байхгүй гишүүд чинь дандаа эсрэг саналд ордог юм чинь яалт ч үгүй юм боллоо. Тэрнээс би тэрийг нь Д.Очирбат гишүүнтэй янз бүрийн юм яриад, саналыг нь наана, цаана болгосон юм байхгүй шүү. Үүнийг буруу, зөрүү ойлгоод явчих шиг. 

Энэ хууль чуулганы хуралдаан дээр очихоороо гацна. Ингээд хоёр жил гацчихсан хууль дахиад л цаашаа гацах хэмжээнд хүрч байна шүү дээ. Ийм зарчимгүй юм байж болохгүй шүү дээ. Хүн бололцооны хэмжээгээр янз бүрийн бодол саналгүйгээр, улс төрийн ийм бодолгүйгээр ороод ирж байхад хуулийг ингэж гацааж боломжгүй санагдаж байгаа юм. Надад тунирхаад байх юм ерөөсөө байхгүй.

Д.Очирбат: -Өглөөний хуралдаан дээр
Л.Гүндалай: -Ингэж болохгүй шүү дээ. Нэг гишүүн саналаа хэлээд л гарлаа шүү дээ. Тэр дээр янз бүрийн коментари хэлээд ингээд байж болохгүй шүү дээ. Энэ гишүүн одоо очоод бүлэг дээрээ саналаа хэлээд бүлэг нь завсарлагаа авах уу гэдгийг олонхиороо шийднэ шүү дээ. Тэгэхээр гишүүний хэлсэн зүйл дээр нэг гишүүн тэглээ, гацаалаа гээд яриад байх юм байхгүй. Нэг гишүүн гацаадаг ч юм биш, угаасаа. Тийм үү. Тийм учраас.

Д.Очирбат: -Сая өөрөө хэлээд л гарлаа шүү дээ. Би гацаана гээд.

Л.Гүндалай: -Өөрөө хэлэх ямар хамаатай юм бэ? Бас энэ дээр ингэж хамаагүй улс төр ярьж, худлаа ярих хэрэггүй шүү дээ.

Д.Дондог: -Би тэгэхээр нь ингэж байна шүү дээ. Миний хууль юм шиг хуулийг чинь гаргахгүй шүү гэж надтай ингээд байх хэрэг байхгүй.

Л.Гүндалай:  -Энэ хүн саналаа хэлээд л гарлаа шүү дээ. Болоо, дараагийн ажлаа хийе, тэгэх үү?

Д.Дондог: -Би бас саналаа хэлж болно шүү дээ.

Л.Гүндалай: -Тэр дээр ингээд байх ямар ч шаардлага байхгүй шүү дээ. Харин манай намын бүлэг завсарлага авсан бол нэг өөр шүү дээ.

Д.Очирбат: -Хоёр дахь асуудал.
Хоёр. Технологийн инновацийн үйл ажиллагааг дэмжих тухай, Монгол Улсын Засгийн газрын тухай хуульд нэмэлт, өөрчлөлт оруулах тухай, Засгийн газрын тусгай сангийн тухай хуульд нэмэлт, өөрчлөлт оруулах тухай зэрэг хуулийн төслүүдийг /Улсын Их Хурлын гишүүн Н.Ганбямбаас өргөн мэдүүлсэн, анхны хэлэлцүүлэг/.

Үүнтэй холбогдуулан ажлын хэсгийн ахлагчийг урьж байна. Х.Бадамсүрэн гишүүн.

Х.Бадамсүрэн: -Монгол Улсын Засгийн газраас өргөн мэдүүлсэн Инновацийн тухай хуулийн төсөл болон Улсын Их Хурлын гишүүн Н.Ганбямба нарын өргөн мэдүүлсэн Технологийн инновацийн үйл ажиллагааг дэмжих тухай хуулийн төслүүдийг хэлэлцүүлэгт бэлтгэх ажлын хэсэг байгуулагдан ажиллаж байгаа. Энэ ажлын хэсэг дээрх хоёр хуулийн төслийг нэгтгэх, улмаар хуулийн төслийг сайжруулах үүрэг, чиглэл өгсний дагуу ажлын дэд хэсгийг байгуулсан. Энэ ажлын дэд хэсэг өнгөрсөн хугацаанд таван удаа хуралдсан. Ингээд ажлын хэсэг мөн энэ дэд хэсгийн саналыг нэгтгэж хуралдсан. Ингээд үндсэндээ энэ хоёр хуулийн төслийг бэлтгэсэн нэгдсэн хуулийн төсөл бэлэн болсон. Тэгээд Байнгын хорооны хуралдаанаар 50 орчим зарчмын зөрүүтэй санал гаргахаар бэлтгэгдээд байгаа.

Уг хуулийн төслийг дагасан 22 хуулийн төслийг нэгтгэх, үүнээс нь онцолж дурдвал Засгийн газрын тусгай сангийн тухай хуульд нэмэлт, өөрчлөлт оруулах тухай хууль, Гаалийн болон нэмэгдсэн өртгийн албан татвараас чөлөөлөх тухай, Аж ахуйн нэгжийн орлогын албан татвараас чөлөөлөх тухай зэрэг хөнгөлөлт, чөлөөлөлттэй холбоотой 11  хуулийн төсөл байгаа юм.

Эдгээр хуулийн төслүүдийг Төсвийн байнгын хороогоор хэлэлцүүлэх  шаардлагатай байгаа. Ингээд мөн нэгтгэж боловсруулж байгаа хуулийн төсөлд хөнгөлөлт, чөлөөлөлт, улсын төсвөөс санхүүжүүлэх, инновацийн сан гэсэн эх үүсвэрийг нь зонхилох хэсгийг төсвийн хөрөнгөөр бүрдүүлэх Засгийн газрын тусгай сан бий болгох зэрэг нэлээдгүй олон зүйл, заалттай зохицуулалт бусад хуультай уялдуулах зохицуулалт шаардлагатай ийм зүйлүүд байгаа юм. Үүнтэй холбогдуулж, Төсвийн болон Эдийн засгийн байнгын хороогоор дээр дурдсан хуулиудын төслийг хэлэлцүүлж санал, дүгнэлтийг нь авах ийм шаардлага байгаа.

Эдгээрээс улбаалаад өчигдөр бид ажлын хэсэг хуралдаад ямар ч гэсэн дээр дурдсан хуулийн төслүүдийг холбогдох Байнгын хороогоор нь хэлэлцүүлтэл энэ асуудлыг өнөөдөр манай Байнгын хороогоор хэлэлцүүлэг асуудлыг түр хойшлуулж өгөөч гэсэн саналыг ажлыг хэсгээс оруулж байна.

Д.Очирбат: -Технологийн инновацийн тухай хуулийн ажлын хэсгээс хуулийг хойшлуулах санал оруулж ирж байгаа юм байна. 

Х.Бадамсүрэн: -Түр хойшлуулах. Мэдээж, дараагийн хэлэлцэх асуудал бол миний дээр дурдсан холбогдох Байнгын хороогоор дагалдаж гарах хуулийн төслүүд бэлэн болонгуут л хэлэлцчих боломжтой.

Д.Очирбат: -Нийгмийн хамгааллын яамныхыг дууд.

Хүлээж авлаа. Түр хойшлуулъя.

Гурав дахь хэлэлцэх асуудал.

Гурав. Нийгмийн даатгалын сангаас олгох тэтгэвэр тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд /Улсын Их Хурлын гишүүн С.Эрдэнэ нараас өргөн мэдүүлсэн, анхны хэлэлцүүлэг/;

Нийгмийн даатгалын хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн мэдүүлсэн, анхны хэлэлцүүлэг/.

Хэлэлцэж буй асуудалтай холбогдуулан танилцуулгыг Д.Оюунхорол гишүүн танилцуулна. Дараа нь С.Эрдэнэ гишүүнийх, хоёулаа зэрэг танилцуулаад Байнгын хороон дээр хэлэлцэгдээд явна. С.Эрдэнэ гишүүнийг дуудаарай.

Л.Гүндалай: -Та загнаад гаргасан шүү дээ.

Д.Очирбат: -Би загнаагүй, өөрөө загнаад гарсан.

Д.Оюунхорол: -Нийгмийн даатгалын тухай хуулийг хэрэглэх журмын тухай хуульд нэмэлт, өөрчлөлт оруулах тухай хуулийн төслийг Улсын Их Хурлын нэгдсэн чуулганаар хэлэлцээд Байнгын хорооны хурлаар хоёр дахь хэлэлцүүлгийг хийх гэж байна.

Нийгмийн даатгалын багц хуулиудыг 1994 онд баталсан. 1995 оноос өмнөх үеийн хөдөлмөрийн хөлс, түүнтэй адилтгах орлогоос бодож тэтгэвэр тогтоолгосон иргэдийн тэтгэврийг 1995 оноос эхлэн мөрдөж, нийгмийн даатгалын сангаас олгох тэр Тэтгэмжийн тухай хуулиар бодож шинэчлэн тогтоосон нь 1995 оноос хойшхи үеийн хөдөлмөрийн хөлс, түүнтэй адилтгах орлогоос бодож тэтгэврээ тогтоолгосон иргэдийн тэтгэврийн хэмжээнээс доогуур байгаа нь тэр үед ажиллаж, амьдарч байсан олон ахмадуудын эрх ашгийг хөндөж байгаа юм.

Монгол Улсын Засгийн газраас 1997-2007 онд тэтгэвэр бодох хөдөлмөрийн хөлс, түүнтэй адилтгах орлогын итгэлцүүрийг хэд хэдэн удаа шинэчлэн тогтоож, иргэдийн 1995 оноос өмнө тогтоолгосон тэтгэврийг нэмэгдүүлэх арга хэмжээнүүдийг авсны үндсэн дээр тэтгэврийн зөрүү арилсан гэх боловч тэтгэвэр ялгаатай хэвээр байна.

Иймд Засгийн газрын 2007 оны 109 дүгээр тогтоолыг шинэчлэн зайлшгүй шаардлагатай гэж үзэж байгаа юм. Мөн дөрвөн хүүхэд төрүүлсэн залуу ээжүүд, зах зээлийн харилцаа үүсэхээс өмнөх тогтолцоонд ажиллаж, амьдарч байсан эхчүүд 1995 оноос өмнө ажилласан хугацаагаараа тэтгэврээ тогтоолгосон байдаг юм.

Нийгмийн даатгалын сангаас олгох бүрэн тэтгэврийн доод хэмжээ 105,3 мянган төгрөг, хувь тэнцүүлэн тогтоосон тэтгэврийн доод хэмжээ 70,2 мянган төгрөг, улсын дундаж тэтгэвэр 125,6 мянган төгрөг. Нийт тэтгэвэр авагчдын 60 гаруй хувь нь тэтгэврийн доод хэмжээгээр тэтгэвэр авч байна. 1995 оноос өмнө өндөр насны тэтгэвэр тогтоолгосон иргэдийн 87,1 мянга, тахир дутуугийн тэтгэвэр авагч 5,6 мянга, тэжээгчээ алдсаны тэтгэвэр авагч 3,1 мянган хүн байна.

Тэтгэврийн зөрүүг арилгах, тэнцвэржүүлэлтийн үндсэн зарчим нь шинэчлэгдэн тогтоосон цалин хөлсний хэмжээг өмнөх онуудын цалинтай харьцуулан индексжүүлэх замаар өсөлтийн хувийг гаргаж, тэр хувь хэмжээгээрээ өмнөх онуудын цалингийн хэмжээг нэмэгдүүлж, тэтгэвэр бодох цалин хөлсний нэг төвшинд хүргэх шаардлагатай байгаа тул Нийгмийн даатгалын тухай хуулиудын хэрэглэх журмын тухай хуульд нэмэлт, өөрчлөлт оруулах тухай хуулийн төслийг дэмжиж өгөхийг та бүхнээсээ хүсэж байна. Анхаарал тавьсанд баярлалаа.

Анхны хэлэлцүүлгээр дэмжиж өгнө үү гэж хүсэж байна.

Д.Очирбат: -Асуулттай гишүүд? Хоёулаа ороод хэлэлцэх эсэх нь явчихсан.

С.Эрдэнэ: -Би эхлээд эхний Халамжийн хууль дээр 24.4 дээр Улсын Их Хурлын чуулганаар дэмжигдсэн асуудал эцсийн хэлэлцүүлэг дээр Байнгын хороогоор орохдоо 2/3-оор босох ёстой. Сая бол 50/50 хувь байсан учраас чуулганы дэмжсэн санал хэвээр хадгалагдаж үлдсэн шүү гэдгийг би Очирбатад зориуд хэлчихье.

Босоо санал. Тэгээд сая 50/50 гэдэг бол та дэмжигдээгүй гэж хэлж болохгүй л байхгүй юу. Одоо үндсэндээ дэмжигдээд явчихаж байгаа юм. Наадах чинь 2/3-оор Байнгын хороон дээр босож ирдэг юм. Хуулиараа. Наадах чинь эцсийн хэлэлцүүлэг шүү дээ.

Д.Очирбат: -Нийгмийн даатгалын хуулиудыг дагаж мөрдөх. 

С.Эрдэнэ: -Одоо Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай Улсын Их Хурлын гишүүдээс өргөн барьсан хууль байгаа. Энэ бол Д.Оюунхорол гишүүн, Д.Очирбат, Ц.Мөнх-Оргил гишүүн, мөн манайхаас нэр бүхий гишүүд өргөсөн. Энэ хуулийг сая чуулган дээр анхны хэлэлцүүлэг хийгээд нэгтгэж нэг болгож хэлэлцүүлэх ийм чиглэл өгөөд Байнгын хороонд ирүүлсэн. Тэгэхээр одоо энэ хуулийг би хоёр тусад нь ярих шаардлагагүй гэж үзэж байгаа юм. Нэгтгээд нэг хуулийн төсөл болгоод ярилцаад явъя.

Энэ дээр зарчмын, горимын өөр санал байвал ярилцъя. Миний хувьд одоо энэ хуулийн төсөл дээр өөр санал, горимын санал алга. Яагаад гэхээр Д.Оюунхорол нарын өргөн барьсан хуулийн төсөл, бид нарын өргөн барьсан хуулийн төсөлд зарчмын өөр санаа байхгүй ээ. Одоо хуулийн үзэл баримтлал, утга, зорилго нэг учраас надад энэ дээр өөр тайлбарлаад байх зүйл алга. Өөр хөндлөнгийн санал байвал бид хариулахад бэлэн байна.

Д.Очирбат: -Өөр зарчмын зөрүүтэй санал байна уу?

Ө.Энхтүвшин: -Асуулт байна. С.Эрдэнэ гишүүн, Д.Оюунхорол гишүүн нарын, Д.Очирбат, Ц.Мөнх-Оргил гишүүн гээд олон гишүүн санаачилж байгаа энэ хуулийн төсөл байгаа. Тэтгэврийн зөрүүг арилгана гэдэг бол их зөв юм. Энэ бол их удаан ярьж байгаа юм. Заримдаа арилчихсан гэж яриад л, тэгээд холдоод яваад байдаг ийм зүйл. Тийм учраас ийм хуулийн төслийг санаачилсан нь би зүйтэй гэж бодож байгаа юм. Энэ асуудлыг шийдэх ёстой. Шийдэхэд бас нийгмийн хамгааллын, Засгийн газраас өргөн барьчихсан асуудал бий. 

2012 оны төсөвтэй хамт оруулж ирээд, түр хугацаагаар хэлэлцэхийг нь хойшлуулсан асуудал байгаа. Энэ бол суурь тэтгэвэр байгаа юм. Суурь тэтгэвэр гэдэг бол бас энэ тэтгэврийн зөрүүг арилгахад чиглэсэн ийм зүйл байна. Энэ дотор гол санаа нь тэтгэврийн зөрүүг арилгахад чиглэсэн. Үүнийг түр хугацаагаар хойшлуулъя гэж байгаад л өнөөдөр хүрчихсэн юм байгаа. Нэлээн сүрхий тооцоо хийсэн, Засгийн газар. Сая оны төгсгөлөөс өнөөдрийг хүртэл улам чамбайруулсан юм шиг байна. Тэгэхээр үүнийгээ энэ зөв асуудлуудыг нэгтгээд хэлэлцэж болдоггүй юмуу? Засгийн газраас өргөн барьчихаад байгаа суурь тэтгэврийг. Тэгээд гишүүдийн өргөн барьчихаад байгаа энэ асуудал. Үүнийг нэгтгээд, нэг асуудал болгоод ингээд явчихвал болохгүй юмуу? Засгийн газар маань бас суурь тэтгэврийг хэлэлцэж өгөөч, үүнийгээ яаравчлаач гэж хэлээд байгаа, гишүүд бас тэгж байгаа. Энэ дээр ямар нэгэн улс төр байхгүй гэдэг нь харагдаж байна. Аль, аль бүлгийн гишүүдээс ороод хуулийн төслийг санаачлаад явчихсан байна. Засгийн газар бас хуулийн төсөл барьсан байна. Тийм учраас үүнийг сайн ярьж байгаад нэгтгээд яривал яасан юм бэ? Үүнийг хүлээж авах уу? Тэрийг л асууя.

Д.Очирбат: -С.Эрдэнэ гишүүн.

С.Эрдэнэ: -Ө.Энхтүвшин гишүүнд хэлэхэд суурь тэтгэврийг хэлэлцэх нь зөв байх. Гэхдээ суурь тэтгэврийнхээ зарчмыг нэгдүгээрт тодорхойлох ёстой. Хоёрдугаарт гэвэл 1995 оноос өмнө тэтгэвэр, тэтгэмжид гарсан иргэдийн тэтгэврийн зөрүүг арилгах асуудалтай энэ асуудлыг уях шаардлагагүй гэж би бодож байна. Энэ бол тэс хоёр өөр асуудал. Засгийн газар өөрөө эрх зүйн этгээдийнхээ хувьд энэ хуулиа өөрөө орулж ирээд, өөрөө тусад нь хэлэлцүүлээд явчихна биз. Заавал 1995 оноос өмнө тэтгэвэрт гарсан 100 хүрэхгүй мянган ахмадын тэтгэврийн зөрүүтэй үүнийг уяж, холбож, үүнийг ингэж удаашруулах шаардлагагүй гэж би ойлгож байгаа. 

Өнөөдөр та бүхэн мэдэж байгаа. Өдөрт л хэдэн арваараа хорвоог орхиж байгаа шүү дээ, энэ хөгшчүүд бол. Та бүхэн бодоод үз. 1995 оноос өмнө тэтгэвэрт гарсан иргэд одоо 2012 онд доод тал нь хэдэн настай байх вэ, доод тал нь 75-тай хүмүүс байгаа шүү дээ. Ийм өндөр настай хүмүүсийн тэтгэврийн зөрүүг заавал суурь тэтгэвэр гэдэг юмтай авчирч уяад, холбоод байх шаардлага байхгүй ээ. 

Хоёрдугаарт, би суурь тэтгэврийг бас өөрөө би даатгалын чиглэлийн хүн. Би өөрөө энэ хуулийг сайн мэднэ. Нийгмийн даатгалын хуулийн үндсэн үзэл баримтлал, зарчимтай зөрчилдөөд байгаа юм. Шимтгэл төлөхгүй тэтгэвэр авна гэж юу байдаг юм бэ? Одоо манай Нийгмийн даатгалын хуультай шууд суурь хуультайгаа л зөрчилдөөд байгаа юм.

Суурь тэтгэврийн санхүүгийн эх үүсвэрийг төсвөөс олгох тохиолдолд энэ бол тэтгэвэр биш тэтгэмж болж хувирна. Халамжийн тэтгэвэр гээд байдаг шүү дээ. Шууд төсвөөс олгодог. Ялгаа байхгүй шүү дээ. Хүн шимтгэл төлж, төлсөн шимтгэлийнхээ үр дүнг хүртэж явах, одоо хагас хуримтлалын болон бүрэн хуримтлалын тогтолцоонд удахгүй шилжинэ гээд л явж байгаа. 1995 оны хуулийн гол үзэл баримтлал ердөө л энэ шүү дээ. Тэгээд өнөөдөр энэ хуулийнхаа үзэл баримтлалыг устгаад, олон шатлалтай тэтгэврийн тогтолцоо бий болгоно гэдэг нэрийн дор ямар ч шимтгэл төлдөггүй, хавтгайруулсан халамж хэлбэрийн тэтгэвэр нэртэй халамжийн, тэтгэмжийн хууль л орж ирэх гээд айгаа юм. Энэ бол Үндсэн хуулийнхаа үзэл баримтлал, зарчимтай нийцэхгүй ээ. Энэ бол яагаад ч нийцэхгүй. Тэгэхээр үүнийг тусад нь хэлэлцье. Үнэхээр нийгмийн зүй ёсны шаардлага байж болно. Суурь тэтгэврийг бий болгох шаардлага байж болно. Арай өөр өнцгөөс нь нэлээн ухаалаг хэлэлцэж, энд яарах юмгүй хэлэлцэж байгаад энэ асуудлыг шийдэх боломж байгаа.

Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай гишүүдээс өргөн барьж байгаа энэ асуудал бол цаг хугацаатай уралдаж байгаа асуудал. Одоо 2 дугаар сарын эхээр ч юмуу, дундуур төсвийн тодотгол хэлэлцэх магадлалтай юм шиг байсан. 2012 оны улсын төсөв дээр яг 1995 оноос өмнө тэтгэвэрт гарсан ахмадын тэтгэврийн зөрүүг арилгах эх үүсвэрийг тооцоо, судалгааны үндсэн дээр оруулж ирсэн. Их Хурлын дарга дээр юу гэж ярьж хойшлуулсан бэ гэхээр хууль нь батлагдаагүй байгаа учраас төсвийг нь түр хойшлуулъя. Хуулийг нь батлагдсаны дараа энэ төсвийг төсвийн тодотголоор оруулж хэлэлцэх боломжтой юм гэсэн ийм тохироогоор төсвөөс энэ асуудлыг хассан шүү дээ. 20 гаруй тэрбум төгрөгийг. Одоо үүнийг дахиад суурь тэтгэвэртэй уялдуулаад явбал энэ бол удна. Суурь тэтгэврийн зарчим бол үндсэндээ энэ оруулж ирж байгаа хуультай нийцэхгүй. Энэ бол шал өөр юм байгаа. Энэ зүгээр л нэг 100 хүрэхгүй мянган ахмадын л асуудал байгаа шүү дээ. Үүнийг л шийдье гэж байгаа юм. Ө.Энхтүвшин дарга аа. Үүнийг хоёр тусад нь явуулах нь зөв юм гэсэн ийм байр суурьтай байгаа юм.

Ө.Энхтүвшин: -Тодруулъя.

Д.Очирбат: -Ө.Энхтүвшин дарга тодруулъя.

Ө.Энхтүвшин: -Засгийн газар суурь тэтгэврийнхээ асуудлыг татаагүй байгаа шүү дээ. Байж байгаа. Улсын Их Хурал дээр байж байгаа. Бид хэлэлцэх эсэхийг шийдээд явчихсан. Одоо нэгдүгээр хэлэлцүүлэгт орж ирэх ёстой.

Хоёрдугаарт, бид нар яг л саяынх шиг ярьж байгаад шимтгэл төлсөн хүн нь л авдаг юм гэсээр байгаад энэ хэдэн жилүүдэд яваад, энэ зөрүү чинь улам л холдоод яваад байна л даа. Тэгэхээр үүнийг чинь бусад орных ч гэсэн заавал шимтгэл төлсөн ч гэхгүйгээр төсвөөсөө хариуцаад явчихдаг тийм практик бас байдаг юм байна л даа. Олон улсын хөдөлмөрийн байгууллага зэрэг нь зөвлөмжөө өгсөн юм нь тийм л юм шиг байна. Ийм байдлаар шийдээд энэ зөрүүг нь ойртуулбал яасан юм бэ гэсэн үүднээс Засгийн газар оруулаад ирж л дээ. Энэ тэтгэврийн зөрүүг. Тийм учраас одоо үүнийг ярьчихаад дараа нь суурь тэтгэвэр гэхээр зарчмын хоёр өөр гээд. Би болохоор нэг л санаатай юм яваад байна. Тэтгэврийн зөрүүг арилгая, 1995 оноос өмнө тэтгэвэрт гарсан, 1995 оноос хойш тэтгэвэрт гарсан хүмүүсийнхийг арилгая. Хоёрдугаарт, ирээдүй цагт тэтгэвэрт гарах хүмүүс жишээлбэл, нэрийн данснаасаа тэтгэвэр авах хүмүүс. Эдгээрийн өнөөдөр гарч байгаа, ирээдүй цагт гарах хүмүүсийн тэтгэврийн зөрүү бага байх юм байна гэж тооцоо хийсэн юм байна.

Гуравдугаарт, ингээд суурь тэтгэврийг бий болгоод эхэлбэл, бас дээр нь шимтгэлээ төлөөд ирвэл тэтгэврээ нэмэгдүүлээд авах учраас сонирхол нь бас нэмэгдэх юм байна гээд ингээд уншаад байхаар энэ Засгийн газрын юман дотор та бүхний яриад байгаатай их л адилхан юмнууд байгаад байна л даа. Тэгэхээр үүнийг ер нь нэгтгээд ярихад өнөөдөр яагаад болохгүй байна. Төсвийн талаасаа өнөөдөр энэ чинь яах юм бэ? Бид нар тэтгэвэр нэмэгдүүлнэ л гээд байгаа. Тэгэхээр төсөв талаасаа энэ мөнгө маань юу байгаа билээ? Үүнийг нэг тодруулмаар байна. Энэ чинь төсөв батлагдсаны дараа бид нар энэ асуудлыг яриад эхэлж байгаа шүү дээ.

С.Эрдэнэ: -Ер нь төсөв хэлэлцэх үеэр энэ суурь тэтгэврийн асуудлыг нэгдүгээрт хойшлуулсан юм. Хоёрдугаарт, Улсын Их Хурал дээр 2012 оны төсөвт хоёр, гурван Байнгын хороогоор 1995 оноос өмнө тэтгэвэрт гарсан иргэдийн тэтгэврийн зөрүүг арилгах төсвийн эх үүсвэрийг дэмжсэн юм. Тэгээд яг эцсийн хэлэлцүүлэгт орох гэж байхад Их Хурлын дарга өөрөө энэ хуулийг баталсны дараа энэ төсвийг оруулах нь зүйтэй юм гэдэг байдлаар зөвшилцөөд төсвийн эх үүсвэрийг түр хойшлуулсан юм.

Хоёрдугаарт, би түрүүн танд хэлсэн шүү дээ. Одоо 95, 96 хүн л улсын хэмжээнд байгаа. 1995 оноос өмнө тэтгэвэрт гарсан нь. Эдгээр иргэдийн тэтгэврийн зөрүүг арилгах тухай асуудал ярьж байгаа юм. Энэ өөрөө хуультай юм. Нийгмийн даатгалын тухай хуулинд юу гэж заасан байдаг вэ гэхээр 1995 оноос өмнө тэтгэвэрт гарсан иргэдийн тэтгэврийг төр хариуцна гээд заачихсан байдаг юм. 1995 оноос хойш тэтгэвэрт гарч байгаа иргэдийн тэтгэврийг  төр хариуцах үүрэг хүлээгээгүй. Хуулиараа хүлээгээгүй байгаа юм. Тэгэхээр суурь тэтгэврийн асуудлыг зарчмын хувьд би дэмжиж байгаа юм. Гэхдээ суурь тэтгэврийн эх үүсвэр, суурь тэтгэврийг тогтоох процессыг нэлээн сайн бодож, судалж, энэ асуудлыг шийдэхгүй бол нөгөө л хавтгайрсан халамж руу явах гээд байгаа юм. Нөгөө л бэлэнчлэх. Шимтгэл төлөх сонирхлыг нэмэгдүүлэх биш, харин бууруулах тал руу явах гээд байгаа юм. Тийм учраас үүнийгээ сайн бодох ёстой юм.

Ер нь нэрийн данснаас 2015 оноос эмэгтэйчүүд, 2020 оноос эрэгтэйчүүд тэтгэвэрт гараад эхлэхээр нэг хүнд ноогдох бодит тэтгэврийн хэмжээ бол  амьжиргааны наад захын төвшин хангахгүй байх хэмжээнд байгаа гэсэн тооцоо одоогоор байгаа нь үнэн. Гэхдээ үүнийг нэмэгдүүлэх өөр арга ямар арга зам байна вэ гэдгийг судлах ёстой юм. Тэгээд тэс өөр хоёр хуулийг нэг хууль мэтээр ойлгуулж, базах гэж оролдоод байх нь утгагүй л дээ. Энэ бол Засгийн газар хууль санаачлах субъект нь ч өөр, хуулийнх нь үзэл баримтлал ч тэс өөр юм байгаа. Яагаад гэхээр нэг нь 1995 оноос өмнө хуулиараа төр хариуцна гээд заачихсан тэр хэсгийн тэтгэврийн зөрүүг төр өөрөө арилгах гээд хууль санаачлаад байна шүү дээ. Нэг нь болохоор өөрөө шимтгэлээрээ өөрөө хуримтлалаараа тэтгэврээ хариуцах ёстой байсан хэсгийн тэр тэтгэврийг нэмэгдүүлэх чиглэлээр л Засгийн газар алхам хийх гээд ийм юм оруулж ирж байгаа гэж би ойлгож байгаа юм.

Энд Нийгмийн даатгалын тухай хуульд ч өөрчлөлт оруулах шаардлага гарна. Наадах чинь ганц энэ хууль батлагдсанаар суурь тэтгэврийн хуулийг баталснаар энэ хууль чинь хэрэгжих боломжгүй. Яагаад гэвэл үндсэн Нийгмийн даатгалын тухай хуулийн үзэл баримтлал чинь өөрөө зөрчигдөөд эхэлнэ. Тэгэхээр энэ зохицуулалтыг яаж хийх юм бэ? Энэ асуудлууд дээр бид ярихгүй бол энэ хоёр хуулийг хооронд нь гацаавал 1995 оноос өмнө тэтгэвэрт гарсан иргэдийн тэтгэврийн зөрүүг арилгахгүй гэсэнтэй яг адилхан л ингэж явна. Энэ бол мөд шийдэгдэхгүй асуудал.

Би холбогдох мэргэжлийн хүмүүстэй нэг биш удаа уулзаж, энэ тухай асуудлаар санал бодлоо солилцсон. Олон улсын хөдөлмөрийн байгууллагынхантай бас уулзсан. Дэлхийн банкныхантай уулзсан. Суурь тэтгэврийн асуудал тийм амар асуудал биш. Өнөөдөр уул уурхай, ашигт малтмалаас орж байгаа орлогодоо дулдуйдаад төсвийн орлого өсөж байгаа, нэмэгдэж байгаатай энэ асуудал дээрээ дулдуйдаад үүнийг шийднэ гэж байгаа бол энэ бол цаг хугацааны л асуудал.

Яг хуулийн үзэл баримтлал, өнөөдрийн батлагдаад 17, 18 жил болж байгаа энэ Нийгмийн даатгалын шинэ хуулийнхаа үзэл баримтлалыг хадгалъя гэвэл суурь тэтгэврийн хуулин дээр бид нар маш болгоомжтой л хандах ёстой юм гэж би зориуд хэлээд байгаа юм. Тийм учраас одоо байгаа хоёр, шал өөр субъект санаачлаад оруулаад ирж байгаа хоёр хууль, шал өөр утга санаатай энэ хоёр хуулийг заавал нэгтгэх гээд байх шаардлагагүй юм гэж би хэлэх гээд байгаа юм.

Ө.Энхтүвшин: -Д.Очирбат дарга аа, би Засгийн газраас асууя. Засгийн газар энэ юугаа татах юмуу? Суурь тэтгэврийнхээ асуудлыг татах юмуу? Тэгвэл яагаад С.Эрдэнэ гишүүний яриад байгаа шиг өнөөдөр үйлчилж байгаа хүчин төгөлдөр хуулиудаасаа зөрчихсөн, хуулиа өөрчилж байж дараа нь шийдэх юмнуудыг Засгийн газар оруулж ирээд байгаа юмуу? Мөрийн хөтөлбөрт байгаа юмуу? Төсөв талаасаа яах юм бэ гэдгийг би Засгийн газраас асууя. Үүнийг сайн ойлголцож байж хийхгүй бол бас болохгүй. Энэ бол явж, явж их олон жил ярьсан том асуудал шүү.

Т.Ганди: -Баярлалаа. С.Эрдэнэ гишүүнтэй би ойлголцсон гэж бодож байгаа. С.Эрдэнэ гишүүн, Д.Оюунхорол гишүүн, Ц.Мөнх-Оргил гишүүн, Д.Очирбат гишүүний өргөн барьсан хууль бол өнөөдөр яах аргагүй тулгарч байгаа, тулгамдаж байгаа асуудал мөн.

1995 оноос өмнө тэтгэвэрт гарсан хүмүүс, 1995 оноос хойшхи тэтгэвэрт гарсан хүмүүсийн тухайн үеийн цалин, мөнгөний үнэлэмж, хөдөлмөрийн үнэлэмжээс шалтгаалсан өөр итгэлцүүрээр бодогдсон учраас ялгаа байна. Гэхдээ 1995 оноос өмнөх нь тоогоор илүү байгаа боловч тав, таван жилийн зайтай, тэр дотроо авч байсан шимтгэлээс төлөөд авч байгаа тэтгэвэрт гарч байгаа хүмүүсийн бүх цалингууд өөр хоорондоо зөрүүтэй буюу тэтгэврийн зөрүү үүсчихсэн байгаа. Үүнийг үндсэндээ хэдийгээр тулгамдаж байгаа асуудал мөн боловч цаашдаа энэ зөрүүний асуудал тав, таван жилийн зайтай үргэлжлэн гарах ийм асуудал. Нэг мөр нэг юугаар шийдэхэд бас төвөгтэй.

Хоёрдугаарт, хаанаас энэ эх үүсвэрийг бий болгох гээд байна вэ гэсэн. Энэ Төсвийн хуулийг хэлэлцэж байх үед та бүхэн санаж байгаа байх. Нийгмийн даатгалын санд төсвөөс татаасад 60 тэрбум төгрөг байршуулж өгсөн байгаа. Тэгэхээр 60 тэрбум төгрөг маань эхлээд суурь тэтгэврийн эхний хөрс болно гэж ингэж тооцож Засгийн газар оруулж ирсэн юм. Яагаад шимтгэл төлөөгүй хүмүүсийг өргөн хүрээтэй хамруулж, халамжийн юм шиг ийм тэтгэврийн хууль оруулж ирэв гэдэг асуултыг тавьж байгаа юм. Энэ бас гарах ёстой асуудал. Тийм учраас үүнийг гишүүдийн өргөн барьсан асуудалтай халамжийн тэтгэмж авч байгаа хүмүүст суурь тэтгэврийг суурь болгож өгөхгүй байх асуудлыг хэлэлцээд шийдчих асуудал. Энэ бол гол зарчим биш байна.

Хамгийн гол нь өнөөдөр юунд санаа зовоод байгаа вэ гэхээр 2016 оноос эхэлж 1960 оноос хойш тэтгэвэрт гарах хүмүүсийн 67 хувь нь ямар нэгэн тэтгэмжийн харилцаанд орохгүй хүмүүс болж байна. Яагаад гэхээр ажилгүйдэл, орлогогүй байдал, шимтгэл төлөлт байхгүй учраас нэрийн дансанд тодорхой хуримтлуулсан мөнгөгүй иргэдийн тоо нэгд өссөн байна. Ингээд энэ хүмүүс тэтгэврийн харилцаанд орохгүй, шууд халамжийн нуруун дээр буюу төсвийн нуруун дээр бууж ирнэ.

Хоёрдугаарт, 1990 оноос хойш хоёр тогтолцооны үед тэтгэвэрт ч гараагүй, тодорхой шимтгэл төлсөн мөртлөө тэтгэврийн харилцаа үүсээгүй, ажилласан жил нь нэг, хоёр жилээр тасарчихсан ийм хүмүүс маш өргөн хүрээтэй байгаа юм.

Гуравдугаарт, нийт тэтгэвэр авагчдын 54 хувь нь 105,4 мянган төгрөгийн халамжийн бараг амьжиргааны баталгаажих доод төвшингөөс доогуур тэтгэвэр авч байна, өнөөдөр. Харьцангуй их хүнд ажил хийж байсан. Олон жил ажилласан, шимтгэл төлж байсан мөртлөө өнөөдөр хамгийн ядуу хэсэг бол энэ тэтгэвэр авагчдын талаас дээшх хувь нь байгаа юм. Тийм учраас нийгмийн эрэлтэд суурилсан энэ суурь тэтгэврийн тогтолцоог бид нар хэрэгжүүлснээр өнөөдрийн хоёр тогтолцооны үед хохирчихсон, шимтгэлээ төлсөн мөртлөө тэтгэвэрт гарч чадаагүй, ажилласан жил нь тодорхой жижиг хэмжээгээр тасарсан хүмүүсийг оруулах. Гуравдугаарт, ядуу хэсэг байгаа. Энэ тэтгэврийн хамгийн бага тэтгэвэр авч байгаа талаас илүү хувьд нь тодорхой төрийн дэмжлэг үзүүлэх ийм сууриудыг бий болгох юм.

С.Эрдэнэ гишүүний ярьж байгаа зүйл нэг талаар үнэн. Нөгөө талаар бас тайлбарлах зүйл байгаа юм. Юу вэ гэхээр шимтгэл төлөөгүй хүмүүсийг та бүгд суурь тэтгэврийн харилцаанд татаж оруулж өөгшүүлж, халамжийн тэтгэврийн харилцаанд оруулах гэж байна уу гээд. Тэгэхээр энэ хуулин дээр дор хаяж 10 жил шимтгэл төлсөн хүмүүс хамрагдана. Тийм учраас ерөөсөө шимтгэл төлөөгүй хүмүүс энэ даатгалын суурь тэтгэврийн харилцаанд орохгүй ээ. Тийм учраас бид нар байнга, төрийн бодлогыг түр зуурын биш, хэсэг хүнд үйлчилсэн биш, ирээдүйгээ харж, энэ нэлээн их өргөн хүрээтэй асуудлуудаа базаж авч оруулж ирэхгүй бол болохгүй байна.

Хоёрдугаарт, ганцхан Нийгмийн хамгаалал, хөдөлмөрийн яам биш, хамтарсан Засгийн газрын үед Сангийн сайд, Сангийн яам, Даатгалын газартай хамтарсан ажлын хэсэг хуралдаад, ирээдүйгээ харсан ийм юм хийе.

Дээр нь ашигт малтмал, уул уурхайгаас олох орлогын төвшинг хүн бүрээр нь тараах биш, цаашдаа төсвийн тогтворжуулалтын бодлогын үүднээс төсвийн дэргэд ирээдүйн хуримтлалын санг бий болгоё гэж байгаа юм. Үүнээс жилд 100-гаад тэрбум төгрөг юмуу, 60-70 тэрбум төгрөгийг байршуулж авбал энэ ирээдүйн тэтгэврийн бааз суурийг бий болгоно. Европын стандартын ерөнхий зарчимд нийцэж байгаа. Энэ талаар бид нар нэлээн шинжлэх ухааны үндэстэй судалгаануудыг хийсэн. Тийм учраас гишүүдийг зөрүүний асуудал чухал байна. Гэхдээ ганц удаагийн арга хэмжээ биш, ерөнхий бодлогын хүрээнд нэгтгэж авч үзээч ээ гэж хүсээд байгаа юм.

Д.Очирбат: -Тэгээд наадахаа хийж байхгүй яасан юм бэ?

Т.Ганди: -Хийж байна.

Д.Очирбат: -Өнөөдрийг хүртэл хэлэлцэх асуудлыг хүртэл танай яам ерөөсөө оролцохгүй, хөшүүн хойрго хандаад.

Т.Ганди: -Оролцдог. Д.Очирбат гишүүн ээ, та ингэж болохгүй. Бид нар Байнгын хорооны зүгээс энэ бүх ажилтнуудаа явуулаад, бүх лоббинуудаа явуулж байгаа. Ойлгох, ойлгохгүй асуудал байна. Уучлаарай.

С.Эрдэнэ: -Саяын Т.Ганди сайдын ярьж байгаатай яг л адилхан юм яриад байгаа шүү дээ. Өнөөдөр шимтгэл төлөөгүй иргэдийг суурь тэтгэвэр нэрээр тэтгэмжийн тэтгэвэрт хамруулах ийм агуулгаар энэ суурь тэтгэврийн хууль яваад байгаа юм. Гэтэл Нийгмийн даатгалын хуулийн маань үндсэн үзэл баримтлал, зарчим нь шал өөр шүү дээ. Энэ чинь хагас буюу бүрэн хуримтлалын тогтолцоон дээр тулгуурласан ийм тэтгэврийн тогтолцоо байж байгаа. Үүнийгээ устгах гэж байгаа бол нэг мөсөн эрх зүйн зохицуулалт хийгээд явъя л даа. Зүгээр ийм үхсэн ч биш, амьд ч биш хоёрын хооронд хууль хийгээд, 1995 оноос хойш нэрийн дансандаа мөнгөө төлөөд явж байгаа олон зуун мянган хүний хуримтлал, нэрийн дансны хагас буюу бүрэн хуримтлалын асуудал, тэтгэвэр тогтоолтын одоогийн тогтолцоо, энэ бүх юм чинь суурь тэтгэвэр ороод ирвэл бас гажуудах, нурах ийм бүрэн үндэслэлтэй харагдаад байгаа юм. Тийм учраас.

Д.Очирбат: -Тодруулга хийе.

С.Эрдэнэ: -Би харин тодруулга хийж байгаа юм. Би хуулин дээр нь тодруулга хийж байна шүү  дээ. Тийм учраас энэ асуудлыг суурь тэтгэврийн асуудлыг тусад нь авч үзэх шаардлагатай юм, Ө.Энхтүвшин дарга аа.

Хоёрдугаарт, Ө.Энхтүвшин даргад нэг зүйлийг тодруулж хэлэхэд Д.Оюунхорол гишүүн бид нарын өргөн барьсан 1995 оноос өмнө тэтгэвэрт гарсан иргэдийн тэтгэврийн зөрүүг арилгах тухай асуудал өөрөө Нийгмийн даатгалын тухай хуулин дээр 1995 оноос тэтгэвэрт гарсан иргэдийн тэтгэврийг төр хариуцна гээд хуульчилчихсан. Хуультай юм. 1995 оноос өмнө тэтгэвэрт гарсан иргэдийн тэтгэврийн асуудлыг төр хариуцах үүрэгтэй юм бол өнөөдөр энэ тэтгэврийн зөрүүг арилгах үүрэг нь төрийн үүрэг гэж үзээд л ингээд нэр бүхий гишүүд хоёр талаасаа энэ хуулийг санаачилж өргөн барьсан юм.

Суурь тэтгэвэр гэж яриад байгаа энэ асуудал чинь бол одоогийн мөрдөж байгаа хуультайгаа зөрчилдөөд, энэ хуулийн тал дээр нэлээн сайн судалж үзэхгүй бол энэ чинь оны өмнө төсөв хэлэлцэх явцад энэ суурь тэтгэврийг чинь бид нар үнэхээр хуультайгаа нийцэхгүй байна гээд хойшлуулчихсан шүү дээ. Тийм учраас энэ дээр бид нар зөв ойлголцоод, одоогийн 1995 оноос өмнө тэтгэвэрт гарсан 100 хүрэхгүй мянган ахмадуудынхаа тэтгэврийн зөрүүг арилгах асуудлыг хэдүүлээ батлаад шийдээд явчихмаар байна. Тэр битгий хэл би бүр горимын санал оруулъя гэж бодож байгаа юм. Энэ дээр зарчмын өөр санал байхгүй бол анхны хэлэлцүүлгээр нь энэ хуулийн төслийг батлуулах саналыг би Байнгын  хороон дээр хурааж өгөөч ээ гэж би Д.Очирбат даргад санал оруулж байгаа юм.

Д.Одбаяр: -Би хэлэлцүүлгийн явцад нэг зүйлийг хүмүүст ойлгомжтой тайлбарлаж өгөөч ээ гэж бодож Д.Оюунхорол, С.Эрдэнэ гишүүний хэн нь хариулах юм. Бид нар ахмад настнуудтай уулзаад явж байхад яг энэ зөрүүг олон янзаар хэлдэг юм. Нэг нь юу вэ гэхээр ижил албан тушаал хашиж байсан хүмүүс өөр, өөр тэтгэвэртэй байна гэдэг нэг зөрүү. Нөгөө нь болохоор ерөөсөө зөрүүгүй ойлгочихдог. Тэтгэврийн зөрүүг арилгана гэдэг шимтгэл төлсөн, төлөөгүйгээсээ хэдий хэмжээний цалин хөлс авч байснаас үл шалтгаалаад ер нь их ойрхон болох юм байна гээд ингээд ойлгочихдог. 

Нөгөөдүүл нь салбар дотроо ойлгодог. Би хичээлийн эрхлэгч байхдаа 1995 оноос өмнө тийм байсан, одоо 1995 оноос хойшхи нь тийм гээд маш олон зөрүүнүүд ярьдаг байхгүй юу. Энэ маань яг гол  зөрүү гэдэг маань энэ хуулийн төслийг боловсруулж ингэхдээ зөрүү гэдгийг ингэж ойлгосон. Үүний дараа ийм болох юм, ийм зохицуулалттай болох юм гэдгийг их ойлгомжтой ярихгүй бол бид нар тэтгэврийн зөрүүг дөрөв, таван удаа арилгаж байна гээд байдаг, үр дүн нь ингэж гараад байдаг. Тэгэхээр үүнийг зүгээр мэдээлэл өгөх, нийгэмд тийм ойлголт өгөх талаар яг энэ үед тайлбарлаж өгөхгүй юу гэж хүсэж байгаа юм. Мань мэт өөрсдийнхөө хэмжээнд ойлгоод байна л даа.

Д.Очирбат: -Д.Оюунхорол гишүүн.

Д.Оюунхорол: -Би өмнөх ярьж байгаа гишүүдийн саналтай нэг байна. Ер нь 1995 оноос өмнө тэтгэвэр тогтоолгосон иргэдийн тэтгэврийн зөрүү байна гэдэг ойлголт юунаас эхэлж гарсан бэ гэвэл тухайн үед 1995 оноос өмнө тэтгэвэр тогтооход бодож байсан тэтгэврийн аргачлал, итгэлцүүр нь бас буруу бодогдсон тийм юм байдаг юм билээ. Үүнийг иргэн Дорж гэдэг хүн өөрөө сууж байгаад яг тэрийг бодоод харьцуулаад гаргаад ирдэг юм. Энэ бол өнөөдөр тухайн үед 33 жил улсад хөдөлмөрлөсөн тэр олон ахмадуудын хөдөлмөрийн бодит үнэлгээ, нийгэмд өөрөө хийсэн хөдөлмөрөө үнэлүүлээд нийгмийн даатгалын шимтгэл төлж байсан орлогынхоо хэмжээгээр тэтгэврээ тогтоолгох энэ асуудал нь жаахан шударга биш явчихсан юм байгаа.

Ер нь тэтгэврийн зөрүүг арилгах арга хэмжээг тэтгэвэр бодох цалингийн итгэлцүүр шинэчлэн тогтоох замаар таван удаа шийдвэрлэж байсан юм билээ. Итгэлцүүрийг хамгийн сүүлд 2007 онд шинэчилсэн. Тухайн үед тэтгэврийн зөрүүг арилгасан гэж ярьдаг боловч яг өнөөдөр иргэн Дорж, Дулмаа гэдэг хүмүүс 87,1 хүн байгаа юм. Яг тэтгэврийн зөрүүг арилгаж өгөөч гэж бид нараас хүсээд,  тэр тусмаа өнөөдөр манай Улсын Их Хурлын 76 гишүүн тойрогтоо очоод ажиллахад нь ярьдаг л энэ сэдэв. Энэ сэдвийг маш олон жил ярьж байгаа юм. Үүнийг арилгаж чадахгүй байгаа юм.

Нөгөө талаас тэр үед ямар хүмүүс тэтгэвэр тогтоолгосон бэ гэвэл 1990 оноос хойшхи, өөрөөр хэлбэл, зах зээлийн, ардчилсан нийгмийн ийм тогтолцоо бий болсон үед дөрвөн хүүхдээ гаргасан гучин хэдэн настай ээжүүдийг дөрвөн хүүхэд гаргасных нь төлөө тэтгэвэрт суулгачихсан юм. Ингээд энэ хүмүүсийг өөрөөр хэлбэл, хохироосон хамгийн гол үндэслэл нь энэ итгэлцүүр буруу, энэ үед таныг дөрвөн хүүхэд гаргасны төлөө гээд 35 настай эмэгтэйчүүдийг төрөөс тэтгэвэрт суулгасан байхгүй юу. Энэ бүхэн чинь өнөөдөр энэ их алслагдсан тэтгэврийн зөрүүг бий болгосон. Энэ зөрүүгээ өнөөдөр Монголын төр хууль гаргаж, арилгаж өгөх ёстой гэж тавьдаг санал хүсэлт нь байдаг учраас энэ хуулийг бид өргөн барьсан.

Манай Д.Одбаяр гишүүн асууж байна. Маш зөв асуулт. Ерөөсөө тэтгэврийг бүхэлд нь ойртуулах гээд байгаа юмуу гэж. Ердөөсөө тийм зүйл байхгүй ээ. Тэтгэврийн хэмжээнд цалин, ажилласан жил гэсэн үндсэн хоёр ойлголт байдаг гэж ойлгож байгаа юм. Бид нар эв санааны тогтолцоон дээр суурилсан сайн дурын нийгмийн даатгалын тогтолцоо явж байгаа гэж ойлгож байгаа. Хүн улсад хөдөлмөрлөөд, нийгмийн даатгалын шимтгэлд мөнгөө төлөөд, ажилласан жилийнхээ хувь хэмжээгээр одоогийн байгаа хуулийнхаа хүрээнд тэтгэврээ тогтоолгодог зарчмаараа л явна. Өндөр цалин аваад нийгмийн даатгалын шимтгэлд өндөр шимтгэл төлж байсан бол тэр хүний тэтгэвэр өндөр тогтоогдох ёстой. Энэ чинь өөрөө шударга ёсны зарчим шүү дээ. Тийм учраас үүнийг ингээд өөр байдлаар, ямар нэг байдлаар ойртуулах гээд байгаа тухай яриа биш, буруу итгэлцүүр, аргачлалаар бодогдсон 1995 оноос өмнө тэтгэвэр нь тогтоогдсон жил болгон долоо, найман мянгаараа бараг хорвоогийн мөнх бусыг үзэж байгаа 87,1 мянган ахмадын тэтгэврийн зөрүүг арилгая гэдэг асуудал. 

Энэ тэтгэврийн зөрүүг арилгачихаар энэ бол байнга төсөвт ачаалал болоод нэмэгдэх зүйл биш юм. Ахмадууд жил болгон хорогдож байна. Тийм учраас энэ чинь өсөх биш, буураад, яваандаа 2015, 2016 он гэхэд бараг байхгүй болно л гэсэн үг. Тийм учраас энэ юмыг бас бодож ярих шаардлагууд байна. Ер нь өсөх тоо биш юм. Төсөвт ачаалал нь тэгж айхтар их нэмэгдэхгүй гэж үзэж байгаа юм.

Нөгөө талаас бол сүүлд тэтгэвэр тогтоолгосон иргэний тэтгэвэр өндөр байгаа нь хэд хэдэн шалтгаантай байна гэж бид нар үзэж байгаа юм. Цалингийн хүчин зүйлээс л нөлөөлж байгаа. Тэгэхээр үүнийг бүр адилхан болгох гээд бид нар ярих боломжгүй. Өндөр цалин аваад өндөр тэтгэвэр тогтоолгосон хүмүүсийн тэтгэвэр хэвээрээ л байх ёстой. Бага цалин авдаг, гэхдээ л зөрүү гэж яриад байгаа итгэлцүүр нь тухайн үед буруу бодогдсон тэр үйлдлийг нь засаж залруулъя гэж ярьж байгаа юм. Тийм учраас дөрвөн хүчин зүйл нөлөөлж байгаа гэж би ойлгож байгаа юм. Д.Одбаяр гишүүний асуултад хариулахад. Цалин хөлсийг нэмэгдүүлэх арга хэмжээг хэрэгжүүлэхдээ тэтгэвэр бодох цалингийн итгэлцүүрийг шинэчлэн тогтооё гэдэг нь зайлшгүй шаардлагатай байна. Ер нь бид цаашдаа.

Ер нь би боддог юм, улс төрийн намууд сонгуулийн амлалт болгож, цаашдаа цалин тэтгэврийг тогтоох асуудлыг боддог биш, Үндэсний статистикийн газар нь тухайн жилийн, тухайн сарын инфляцитайгаа уялдуулаад цалин тэтгэврийг боддог аргачлал, итгэлцүүртэй болоосой гэж бодож байгаа юм. Энэ нь цаашдаа ямар ч улс төрийн намаас шалтгаалдаггүй, статистикийн төв газраас гаргаж байгаа суурь эдийн засгийн бодлого, суурь судалгаатайгаа холбогдож явдаг байгаасай. Тэгвэл энэ нь үнэнд ойрхон болох байх. Бид нарын энэ арга хэмжээ арай бас боломжгүй юмнууд яваад байгаатай би санал нэг байдаг.

Тэтгэвэр нэмэгдүүлэх арга хэмжээ нь иргэдэд ямар байдлаар үйлчлэх вэ гэвэл тухайн үед гарч байгаа шийдвэртэйгээ уялдахгүй гарснаас болсон энэ алдаагаа энэ удаа засчихъя гэсэн бодолтой байгаад байгаа юм. Энэ асуудлуудыг шийдчихье гэж. Би бодож байна. Л.Гүндалай гишүүнийг явж байхад нь бодвол Хөвсгөлийнхөн ярьдаг байх.

С.Эрдэнэ: -Би Д.Оюунхорол гишүүний хэлсэн дээр нэмээд ганц, хоёрхон зүйл хэлчихье. Д.Одбаяр гишүүний асуусан тэтгэврийн зөрүүг аль төвшинд ойртуулах гээд байгаа юм бэ гэхээр Нийгмийн даатгалын тухай хуулиудыг дагаж мөрдөхөөс өмнөх буюу 1995 оны 01 дүгээр сарын 01-ний өдрөөс өмнө өндөр настны тэтгэвэр тогтоолгосон иргэний тэтгэврийн хэмжээ нь одоо шимтгэл төлсөн хугацаа, эрхэлж байсан ажил, албан тушаал, хөдөлмөрийн нөхцөл нь ижил, 1995 оноос хойш тэтгэвэр тогтоолгосон иргэний тэтгэврийн хэмжээтэй тэнцүү байна гэсэн ганцхан ийм өгүүлбэрээр оруулчихъя.

Нэг үгээр хэлбэл, 1995 оноос өмнө багшилж байсан хүн бол тухайн багшилж байсан  багшийн авч байсан цалин, ажилласан жил, 1995 оноос хойш багшилж байгаа багшийн ажилласан жил, авч байсан цалинтай адил хэмжээнд явж байсан хүний тэтгэвэртэй тэнцүү байна гэсэн ийм л утгыг агуулаад байгаа юм. Тэгэхгүй болохоор одоо тэтгэврийн зөрүүн дээр гол ямар гомдол гардаг вэ гэхээр, ахмадууд юу гэж ярьдаг вэ гэхээр би яг адилхан багшилж байсан. Гэтэл 1995 оноос өмнө тэтгэвэр тогтоолгосон миний тэтгэвэр бага, яг надтай адилхан ажил, албан тушаал эрхэлж байсан хүний авч байгаа тэтгэвэр 1995 оноос хойш тогтоолгосон тэтгэвэр өндөр байна. Яагаад улсад ажилласан жил адилхан, эрхэлж байсан ажил, албан тушаал адилхан байхад, тэрнийх их, минийх бага байгаа юм бэ гэсэн зүй ёсны гомдлыг тавьж байгаа юм.

Энэ асуудлыг нэгэнт 1995 оноос өмнө тэтгэвэрт гарсан иргэдийн тэтгэврийн асуудлыг төр хариуцах үүрэгтэй гэсэн ийм хуулийн заалт байгаа учраас 1995 оноос өмнө тэтгэвэрт гарсан иргэдийг бага тэтгэвэр тогтоолгосон иргэдийн тэтгэврийн зөрүүг арилгах асуудлыг төр хариуцах үүрэгтэй гэж үзээд энэ хуулийн төслийг санаачилсан гэдгийг Д.Одбаяр гишүүнд бас хэлье.

Д.Очирбат: -Х.Бадамсүрэн гишүүн. Л.Гүндалай гишүүн ээ, нэр өгсөн дарааллаараа. Таных дараа нь байна.

Х.Бадамсүрэн: -Яригдаад байгаа асуудал бол үнэхээр өндөр ач холбогдолтой асуудал л даа. Энэ асуудлыг тавьж байгаа хүмүүс маань олон жил ярьж байгаа юм. Нэг мөр болоод цэгцлэгдэхгүй, их унжирч, сунжирч байгаа ийм асуудал. Энэ дээр бас гишүүдийн өмнө ярьсан асуудалтай үндсэндээ санал нэг байна. Хамгийн гол нь тэтгэврийн зөрүүг арилгуулахыг хүсэж, хүлээгээд байгаа тэр ахмадуудад маань цаг хугацааны үнэ цэнэ, ач холбогдол гэдэг бол онцгой чухал байгаа юм. Тийм учраас үүнийг энэ удаагийн Улсын Их Хурал нэг мөр болгоод шийдчих ёстой асуудлын нэг бол мөн. Тийм учраас энэ гишүүдийн яриад байгаатай санал нэг байна.

Нөгөө талаасаа Засгийн газар бас байр сууриа хэлээд байна л даа. Энд хамгийн гол нь асуудлыг ул суурьтай, цогц байдлаар ингээд шийдчих гэдэг бол зөв. Тэгэх гээд харин цаг хугацаа алдах учиргүй юм шүү гэдэг байр суурьтай байгаа юм. 

Одоо бараг хоёр чиглэлийн л юм яригдаад байна шүү дээ. Тэгэхээр энэ дээр ажлын хэсэг байгуулаад, цаг хугацаа хожих, аль болохоор оновчтой байх, аль болохоор энэ юм нь нэлээн цогц байдлаар шийдэгдэх асуудлыг нь авч үзвэл яадаг юм бол. Би бас гишүүдийн хэлээд байгааг ойлгож байна. Санаачилсан гишүүд. Би санаачилсан гишүүдийг дэмжээд байгаа юм. Тэгэхэд том хүрээгээр авч үзэх гээд цаг хугацаа алдчих юм болов уу гэдэг дээр л байх шиг байна. Бусад нь бид нэг л юмыг тал, талаас нь л яриад байна шүү дээ. Бүгд тэтгэврийн зөрүүг арилгая гэдэг гол юм нь нэг байна. Тийм учраас ажлын хэсэг байгуулаад, гэхдээ их шуурхай. Энэ юмыг нэгтгэчихвэл. Тэгээд Засгийн газар энэ дээр нэлээн хурдлаад, энэ юмаа манай Байнгын хорооноос байгуулсан ажлын хэсэг дээр яриад явчихвал ямар вэ? Ингээд бид нэг ойлголцолд хүрэхгүй бол энд ерөөсөө эхний ээлжинд бид мэдээлэл зөрүүтэй байсан. Одоо мэдээлэл харьцангуй жигдэрсэн байх шиг байна. Одоо цэгцтэй ойлголттой болоод, ингээд нэгдсэн байр сууринд хүрээд, Улсын Их Хурал түргэн  шийдийг нь гаргачихмаар ийм л юм байна.

Төсөв, мөнгөний хувьд бол мэдээж хэдийнээс энэ хууль мөрдөж эхлэх юм, ямар боломж, нөхцөл 2012 оны төсөвт тусгасан билээ. Тэнд хөрөнгө мөнгө нэмэгдвэл тэрийгээ шийдчих арга зам байгаа байх гэж л бодож байна.

Д.Очирбат: -Л.Гүндалай гишүүн.

Л.Гүндалай: -1995 оноос өмнө тэтгэвэрт гарсан, хойно тэтгэвэрт гарсан гэдэг яриа зөндөө гарсан. 12 жил би сонсож байна. Энэ асуудлыг ер нь яагаад эртхэн шийдэж болоогүй юм бэ? Тийм л чухал байсан юм бол, тэр тусмаа одоо сонгууль болох гэж байхад энэ Улсын Их Хурлын бүрэн эрхийн хугацаа дуусахад хэдхэн сар үлдсэн байхад энэ асуудлыг ярьдаг, оны эхээр ярьдаг байж болохгүй шүү дээ. Энэ чинь мөнгө өгөх асуудал. Зөрүүг нь арилгана гэдэг бол нэлээд хэдэн тэрбумын асуудал ярьж байгаа шүү дээ. 20 гаруй тэрбум төгрөг. Үүнийг төсөвт суулгах ёстой шүү дээ. Гэтэл бүрэн эрх нь дуусаж байгаа Улсын Их Хурал хэдхэн сарын дараа сонгууль болох гэж байхад төсөв, хөрөнгийг нь шийдээгүй байж, гэнэтхэн нойрноос сэрсэн юм шиг, санасан юм шиг ийм зүйл ярьж таарахгүй ээ. Би энэ тэтгэврийн зөрүү арилгах асуудлыг зөв, зүйтэй гэж дэмжиж байгаа.  Гэхдээ энэ зөв, зүйтэй асуудлыг хийхгүй сууж байсан хүмүүс энд буруутай гэж би бодоод байна.

Энэ хуулийг 2011 оны 08 дугаар сард С.Эрдэнэ гишүүн өргөн барьсан байх юм. Гэтэл тэрийг нь авч хэлэлцээд, төсөвтөө суулгаад ингээд оруулаад ирэхэд яагаад болоогүй юм бэ? Ингээд 2012 он дуусах гэж байна шүү дээ. 2012 оны төсөв батлагдчихсан шүү дээ. Гэтэл энэ хуулийг өргөн барихгүй хэн ч санаачлахгүй явж, явж С.Эрдэнэ гэдэг Их Хурлын гишүүн 2011 оны 08 дугаар сард өргөн барингуут нь 10 дугаар сард нь дахиад яг ижилхэн утга бүхий хуулийн төслийг өөр гишүүд өргөн бариад, тэгээд тэрийгээ хэлэлцүүлэх ч үгүй яваад, он гаргаад төсвөө баталж дуусгаад, ингэснийхээ дараа он гараад ажил хийж байгаа юм шиг болж, ийм асуудлыг ярьж байгаа нь хэр зэрэг цаг үеэ олсон асуудал юм бэ? Үүнийг үнэхээр өгнө гэдэг нь ойлгомжтой. Үүнийг хэн ч дэмжих байх. Тэгвэл дараагийн Их Хурал нь шийдэх хэрэгтэй шүү дээ. Тэр Их Хурал нь дараа жилийнхээ 2013 оныхоо төсвийг батлахдаа дараа, дараагийнхаа төсвийг батлахдаа энэ асуудлыг оруулж ярих нь зөв шүү  дээ. Нэгэнт одоо 2012 онд төсөв, хөрөнгө нь батлагдаагүй учраас гэж би ярьж байна шүү дээ. Нэгдүгээр асуудал тийм шүү.

Хоёрдугаар асуудал. Суурь тэтгэвэр гээд яриад байгаа. Суурь тэтгэврийн хуулийн төслийг Засгийн газар оруулж ирээд төсөв батлах үеэр хамт батлах гэж оролдсон. Ингээд төсвийн ажлын хэсэг дээр өөрөөр хэлбэл, хоёр намын бүлгийн ажлын хэсэг дээр Д.Хаянхярваа даргатай ажлын хэсэг дээр би өөрөө гишүүн нь байсан. Ардчилсан намаас. Энэ асуудлыг Засгийн газар өөрөө татаж авсан. Өөрөөр хэлбэл, манайхны саналаар суурь тэтгэврийн асуудлыг хэлэлцүүлэхийг хойшлуулсан. Би гишүүн нь. Татаж аваа ч үгүй, хойшлуулсан байхгүй юу /Засгийн газар өөрөө/.

Тэгэхээр суурь тэтгэвэртэй холбоотой хөрөнгө мөнгө бас 2012 оны төсөвт суугаагүй. Тэгэхээр миний дахиад хэлэх гээд байгаа юм нь өөрсдөө татаж авна. Төсөв хөрөнгийг нь суулгаагүй. Тэгээд энэ Их Хурлын бүрэн эрхийн хугацаа дуусаж байдаг, сонгууль болох гэж байдаг. Гэнэт нойрноос сэрсэн юм шиг тэтгэврийн зөрүү арилгана, бас суурь тэтгэвэр авна гэсэн ийм зүйлийг яриад байгаа бол ерөөсөө тоглоом хийж байгаа юм биш үү.

Хийх хүсэлтэй, бодолтой, зөв, зүйтэй гэдгийг нь ухаарч ойлгосон байсан бол өнөөдөр энэ хуулиа оруулаад батлуулаад оны өмнө төсөв, хөрөнгийг нь суулгачихсан ёстой байх байлаа. Тийм боломж, бололцоо аль, аль талаасаа байсан. Тэгэхээр тэр юмаа хийгээгүй асуудлыг одоо гэнэтхэн дараагийн Их Хурал, дараагийн Засгийн газар, дараа жилийн асуудлуудыг өнөөдөр ярьж байгаа нь хийгээгүй ажлаа өнөөдөр зүгээр хоосон ярьж байгаа тийм зүйл гэж үзэхээр өөр арга байхгүй ээ. Энэ бол үнэхээр суултуурын хажуугаар шээж байна гэж л ойлгох хэрэгтэй.

Хоёрдугаар асуудал. Суурь тэтгэврийн асуудлыг сая гишүүд нэлээн санал хэллээ. Суурь тэтгэвэр гэдэг бол, ер нь тэтгэвэр гэдэг бол яг үнэнийг хэлбэл тэтгэврийнхээ хураамжийг, шимтгэлийг төлсөн хүн авдаг юм. Дэлхий нийтийн зарчим тэр юм. Хэрвээ хэн нэгэн хүний жил нь болоогүй, аль эсвэл бүр ажил ч хийгээгүй, тэгсэн мөртлөө нас нь хүрээд гарч байгаа бол яг үнэн дээрээ жинхэнэ утгаараа энэ чинь тэтгэмж болгож өгдөг юм. Та ажил хийгээгүй, чадахгүй, чадваргүй байсан, таныг амьдралын туршид чинь барууны орнууд тэтгэмж өгдөг юм, нийгмийн халамж өгдөг юм. Тэр хүнийг тэтгэвэрт гаргаж тэр тэтгэврийн хүмүүсийн цуглуулсан мөнгө, төгрөгөөс өгдөггүй юм. За юу. Тэр тэтгэврийн шимтгэл хураамж чинь ажил хийгээд, тэтгэврийнхээ шимтгэлийг төлсөн тэр хүмүүсийн цалин хөлс, хөдөлмөрөөс бүрдсэн сан байгаа. Тэр сангаас ямар ч ажил хийгээгүй, насаараа явж байгаад тэтгэвэрт гарч байгаа, эсвэл бараг ажил хийгээгүй, аль эсвэл нас нь болоогүй ийм хүмүүст өгнө гэдэг бол ерөөсөө онолын хувьд таарахгүй. 

Бид нар яг үнэнийг хэлбэл, өнөөдөр бид тэтгэвэр, тэтгэмж хоёрынхоо утга, учрыг олохгүй явж байна. Хэрвээ тэр хүмүүст өнөөдөр тэтгэвэр олдохгүй, нас нь хүрээгүй, ажилласан жил нь хүрээгүй ийм байгаа бол тэр хүмүүст үнэхээр мөнгө төгрөг, амьдрал нь хэцүү байгаа бол тэнд тэтгэмж олгох ёстой шүү.

Д.Очирбат: -Д.Оюунхорол гишүүн тайлбар хийе.

Д.Оюунхорол: -Би хуулийн төсөл санаачлагчийн хувьд Л.Гүндалай гишүүний асуултад хариулъя.

2012 оны төсөв хэлэлцэхэд тэтгэврийн зөрүүг арилгах асуудлаар мөнгө суучихсан байгаа юм.  Тийм учраас энэ асуудлыг ярьж байна. Суурь тэтгэврийн тухай, Даатгалын тухай хуулийг.

Л.Гүндалай: -Хууль гараагүй байхад мөнгө ярьж болохгүй.

Д.Оюунхорол: -Бид нарын төсөл өргөн баригдаад хэлэлцэгдээд явж байсан байхгүй юу. Тэр үед ажлын хэсэг байгуулагдаад мөнгө нь суучихсан байхгүй юу. Тэрийг та үзээрэй.

Хоёрдугаарт, ер нь Улсын Их Хурлын чуулган, үйл ажиллагаа, Байнгын хорооны хуралдаа байнга суух хэрэгтэй. Хальт мулт орж ирэхээрээ хааяа нэг хагас дутуу мэдээллээр бас асуудалд хандмааргүй байна, Л.Гүндалай гишүүн ээ.

Засгийн газрын өргөн барьсан суурь даатгалын тогтолцоог бид нар хэлэлцэхийн тулд Улсын Их Хурлын чуулганы нэгдсэн хуралдаанаар ярих ёстой сэдэв мөн. Ажлын хэсэг энэ Байнгын хорооноос байгуулагдах хэрэгтэй. Ер нь Монгол Улсын иргэдийн тэтгэврийн даатгалын тогтолцоо маань болж байгаа юмуу үгүй юу гэдгээ ажлын хэсэг байгуулагдаад бид бүгдээрээ саяын чиний ярьдаг шиг ярилцъя. Ажлын хэсэг дээр ярья.

Л.Гүндалай: -Ер нь Улсын Их Хуралд байгаа МАН хариуцлага хүлээх хэрэгтэй шүү дээ. Тийм чухал юмаа, тэтгэврийн зөрүүг арилгах юмаа өдий хүртэл оруулж ирэхгүй суусан нь хэний буруу юм бэ?

Д.Оюунхорол: -Оруулж ирсэн юмаа.

Л.Гүндалай: -Асуудлаа, өөрсдөө суултуурын гадуур шээчихээд, өөрсдөө алдаа гаргачихаад өнөөдөр тэрийг нь олж илрүүлж шүүмжилсэн хүнийг.

Д.Оюунхорол: -Үгийн санд байгаа муухай үгнүүдээ та татаад авчих. Та нэг үгийн санд байдаг наад бүдүүлэг үг, хэллэгүүдээ өөрийнхөө үгийн сангаас татаж ав. 

Хоёрдугаарт, өнөөдөр 87 мянган тэтгэвэр авагчид.

Л.Гүндалай: -Суултуурын гадуур шээх гэдэг бүдүүлэг үг биш за юу.

Д.Оюунхорол: -87 тэтгэврийнхэн хараад сууж байгаа юм. Тийм учраас 87 мянган тэтгэвэр авч байгаа хөгшчүүдийн ахмадуудын асуудлыг танай бүлэг ч, манай бүлэг ч аль, аль нь ярилцаж байна. Тийм учраас энэ асуудалд та өөр өнцгөөр ярих гээд бас хэрэггүй байна.

Суурь даатгалын тогтолцоог бид нар ярих зайлшгүй шаардлага байна. 1990 оноос хойш ардчилсан нийгэм байгуулагдсанаас хойш даатгалын байгууллагад нийгмийн даатгалын шимтгэл төлөөгүй мянга мянган,  40-өөс дээш насны ахмадууд одоо болох насандаа очих гэж байгаа хүмүүс өнөөдөр амьжиргааны өртгийг дийлэхгүй явна. Өнөөдөр өмч хувьчлалын алдаанаас болж олон залуучууд ажил, хөдөлмөргүй болсон. Магадгүй зарим нэг нь үүргийн наймаа хийгээд нийгмийн даатгалын шимтгэлд мөнгө төлөөгүй явсан, ажилгүй, орлогогүй явсан олон хүмүүс тэтгэврээ тогтоолгох боломжгүй болчих гээд байгаа учраас төр ямар арга хэмжээ авах вэ гэдгийг бодох шаардлага байгаа. Чиний ч олон залуучууд чамаас ийм сэдвийг гуйж ярьдаг байх. Тийм учраас энэ асуудлуудад жаахан хүн рүү бодож, сэтгэлээсээ хандаасай гэж гуйж байна. Улс төрийн акци болгож битгий энэ сэдвийг яриасай. Энэ нь цаанаа Монголын нийгэмд  биднийг хүлээгээд харж байгаа мянга, мянган иргэдийн эрх ашгийг бас хөндөж зөв яриасай гэж бодож байна. Тийм учраас чамайг би энэ асуудлыг ухаалаг хандаасай гэж бодож байна, Л.Гүндалай.

З.Алтай: -Баярлалаа. Тэтгэврийн зөрүү арилгах асуудал үнэхээр чухал. Тойрог дээр очоод байцаагдаж, бидэнд шаардлага тавьдаг гол асуудлын нэг шүү дээ. Энэ шийдэх ёстой асуудал. Энэ ямар танай хоёр намын хурал хуралдаж байгаа биш, энэ чинь Монгол Улсын төр хуралдаж байна шүү дээ. Танай нам санаачилсан, чи санаачилсан нь ямар пад байна? Амбицалдаг юмаа тэр нам дээрээ очиж хий. Би ямар танай намын гишүүн биш. Тийм учраас хэлэлцэх ёстой юмаа хэлэлцээд явах ёстой. Чи дуугүй бай.

Энэ хуулийг миний санахаар аль өнгөрсөн онд ярьж эхэлсэн шүү. Ярихгүй хойшлуулсаар байгаад л одоо орж ирсэн болохоос. Одоо ингэчихсэн хойно намчирхаад сонгуулийн коко хийх гэж байна гэж болохгүй. Энэ олон мянган иргэдийн тэтгэврийн асуудал, амь, амьжиргааны асуудал яригдаж байна шүү дээ. Ингээд хэлэлцэхгүй байсаар байгаад дахиад бүтэн жил өнгөрч болохгүй шүү дээ. 

Би Т.Ганди сайдаас ганц нэг юм асууя гэж бодсон юм. 1995 оноос хойш тэтгэвэр авагчдын /энд ажил, мэргэжлээр нь хүснэгт гаргачихсан л байна/ тэтгэврийн зөрүү авах өсөлт нь, ажил мэргэжил нь хүн болгон дээр очих юм бол? Жишээлбэл, инженер хүн байна, багш хүн байна, эдийн засагч хүн байна. Энэ хүн болгон ажил мэргэжилдээ сайн нь овоо ихийг авч байсан байх, саар нь жаахан дутуу л авч байсан байх гэх мэтээр ийм ялгаа байж байхад, цалингийн ялгаа байхад үүнийг тэгшитгэлийн журмаар дунджаар нь төд, төдөөр нэмчихье гэдэг маань хэр тухайн хүний хөдөлмөрийг үнэлсэн ийм үнэлэмж болох юм бол гэдгийг та надад хэлж өгөөч.

Зарим хүснэгтээс харж байхад 1995 оноос өмнө тэтгэвэрт гарсан, хойно гарсан хүн хоёрыг аваад үзэхэд зарим ажил, мэргэжлийн хүмүүс дээр 1995 оноос өмнө тэтгэвэр тогтоолгосон хүмүүс маань 1995 оноос хойшхиосоо илүү ч аваад байх шиг. Энэ яг тийм бодит амьдрал дээр тийм зөрүү байна уу? Та суурь тэтгэврийн асуудал оруулж ирсэн. Үүний гол давуу тал гэдэг юмуу, ач холбогдол бол ер нь бага тэтгэвэр авч байгаа амьжиргааны доогуур төвшинд амьдарч байгаа хүмүүсийн тэтгэврийг ялгавартайгаар нэлээд өндөр болгож дундаж хэмжээнд ойртуулах гэсэн том санаа яваад байна  л даа. Энэ яг тийм үү? Ер нь үүнийг яаж ойлгох ёстой юм бэ. Нэг мөр хэлэлцвэл хамтад нь хэлэлцэх юмуу, тус тусад нь хэлэлцэх юмуу? Ингээд нэг, нэгийгээ үгүйсгэсэн үл ойлгогдох юм л бид яриад байх шиг байна. Та үүний ялгааг нь гаргаад хэлээд өгөөч ээ гэж би танаас асуух байна.

Т.Ганди: -Баярлалаа. Даатгалын хууль, Тэтгэврийн шинэчлэлийн хуулиар Нийгмийн хамгаалал, хөдөлмөрийн яам дөрөв, таван удаа хэлэлцүүлэг зохион байгуулсан юм. Зарим гишүүд ороод, зарим гишүүд орохгүй байгаа учраас мэдээлэл янз бүр байгаад байгаа юм.

Энэ дээр би хүсэлт гаргахад тэтгэврийн зөрүүний асуудал, суурь тэтгэврийн асуудлаар концесуст хүргэх дундын ажлын хэсэг байгуулж өгөөч гэж Байнгын хорооны даргаас хүсэж байна. Яагаад гэхээр зүгээр асуудлын нэг хэсгийг биш, цөмөөр нь голоор нь шийдэх бодлогыг хийе.

Хоёрдугаарт, З.Алтай гишүүний асуудгаар ерөнхийдөө 1995 оноос өмнөх буюу хойшхи тэтгэвэр авч байгаа хүмүүсийн тэтгэврийг хүн нэг бүрээр нь гаргахад, хүн нэг бүрийн тэтгэвэр ялгаатай бөгөөд тэр ялгаатайгаар нь арилгах арга хэмжээнүүд авагдана. Тоймлоод ажил, мэргэжил, салбараар нь авч байсан цалингийнх нь дүнгээр гээд хийвэл ерөнхийдөө нэлээн арга хэмжээ болж байж хийгдэнэ л дээ. Механик тэтгэвэр нэмэгдэлт өөрөө ийм тэтгэврийн зөрүүний асуудлыг бий болгоод байдаг. Одоо дахиад 30 хувь нэмэгдэнэ, 25 хувь нэмэгдэнэ гэхээр дахиад л тэр хүмүүсийн 2 мянган ажилтан, албан хаагчдын төвшинд 2 мянган аргачлал хийгдэхээр болно. Тийм учраас энэ тэтгэврийн зөрүүний асуудлыг суурь тэтгэвэр дээрээ хамтатгаад ороод ирвэл төрийн бодлого ганц энэ парламентаар дуусахгүй учраас цаашдаа үргэлжлээд энэ цөм бодлого маань тогтох юм гэж ингэж үзэж байгаа юм.

Нөгөө талаас яагаад ийм бага тэтгэвэртэй байгаад байгаа юм бэ гэж. Анхнаасаа итгэлцүүрээр бодохдоо, Д.Оюунхорол гишүүн ч ярьж байсан, нэлээн дундажлаж авч өссөн дүнгээр нь үнийн өсөлт, мөнгөний бодлогын асуудалтай хийгдсэн учраас одоо Монгол Улсад нийтдээ 200-н хэдэн мянган хүн тэтгэвэр авч байна гээд тооцоход 195 мянган хүн авч байна гэж тооцоход 54 хувь нь хамгийн бага тэтгэвэртэй хүмүүс байгаа юм. Бүрэн тэтгэврийн доод хэмжээ дэндүү шударга биш хуваарилалттай. Тэтгэврийнхэн дэндүү ядуу явж байгаа. Тэгсэн мөртлөө ажилласан жил нь 30 жил ажиллачихсан мөртлөө 105 мянган төгрөгийн тэтгэвэртэй, 20 жил ажилласан мөртлөө 105 мянган төгрөгийн тэтгэвэртэй. Тэгээд үлдэж байгаа 50-иас дээшх хувь нь дунджаас дээгүүр, дунджаас өндөр тэтгэвэр авч байгаа. Тийм учраас энэ суурь тэтгэврийн хэмжээг нэгдүгээрт тэтгэврийнхээ зөрүүг арилгая. Хоёрдугаарт, энэ хүмүүсээ тэтгэврийнхээ хэмжээг дээш нь өсгөж өгье гэсэн ийм асуудал ярьж байгаа юм.

Өөр нэг чухал асуудал бол олон хүмүүс хаягдчихаад байгаа юм. Энэ бол өнөөдөр хүмүүс ярихгүй байна. Үндсэн хуулийн цэцэд, Хүний эрхийн хороонд гаргахгүй байна л даа. Гаргах ёстой асуудал. Юу вэ гэхээр 20 жил ажиллачихаад, шимтгэл нь хүрчихээд тэтгэвэр харилцах нас нь болоогүй наймаа хийгээд явчихсан хүмүүс байгаа юм. Тэр хүмүүс өнөөдөр Нарантуул захын баахан ажилтан эмэгтэйчүүд надад захидал бичсэн. 1 мянгаад хүн байна. Бид нар яагаад Монгол Улсын иргэнийхээ хувьд энэ тэтгэврийн харилцаанд орохгүй байгаа юм бэ? 14 жил ажилласан, 17 жил ажилласан. Энэ суурь тэтгэврийг нэмээд өгвөл тэр хүмүүсийн ирээдүйн нийгмийн даатгал Монголын төрөөс бий болгоод өгөх гэж байгаа юм. Иймэрхүү шалтаг, шалтгаанууд байгаа учраас би энэ дундын бүх харилцааг нэгтгээд ажлын хэсэг дээрээ яриад өгөөч ээ. Та бүгдийн ярьдаг зөв. Энэ Засгийн газраас оруулж ирж байгаа бодлогын хувьд ч гэсэн  өргөн харсан хүрээнд хийе гэж байгаа юм.

Түрүүн ярьсан. 1992 онд Бага Хурлаар Бямбасүрэн гуайн Засгийн газрын үед байсан байх. 4 хүүхэдтэй эмэгтэйчүүдийг хүчээр хувь тэнцүүлсэн тэтгэвэр рүү оруулчихсан. Ажилласан жил, нас зэрэг элдэв юмыг нь харахгүйгээр. Тэр хүмүүс бүрэн тэтгэврийн хэмжээнд.

Д.Очирбат: -Товчхон хариулаарай.

Т.Ганди: -Бүрэн тэтгэврийн хэмжээнд орох тийм харилцаа нь үүсэхгүй яваад байгаа юм. Одоо энэ хүмүүсийг аваад оруулах шалтгаан нь тэтгэврийн зөрүүн дээр орж ирэхгүй. Суурь тэтгэвэр дээр ороод ирнэ. Иймэрхүү учир шалтгааны мэдээллийн юм байхгүй бол, Д.Очирбат дарга аа, мэдээллээ өгөх гэхээр битгий өг, дутуу ярь, хурдан ярь гээд байдаг. Сайн ойлголт өгөх хэрэгтэй байгаа юм.

Д.Очирбат: -Наад гишүүддээ сайн ойлголттой ярь л даа.

Т.Ганди: -Би ойлгосноо л ярьж байна шүү дээ. Та ингээд.

Д.Очирбат: -Яг асуусан асуултад товчхон хариул.

Т.Ганди: -Би тан дээр маш олон танилцуулга хүргүүллээ шүү дээ. Өөрөө ойлгож байгаа юмуу, үгүй юмуу, хатуу загнаад. Энэ гишүүд чинь ойлголт авахгүй шүү дээ.

Д.Очирбат: -Чи юу гэж загнаад байгаа юм бэ?

Т.Ганди: -Би загнаагүй, тайлбарлаж байна.

Д.Очирбат: -Чи өнөөдөр Их Хурлын гишүүдийн асуусан асуултад товч, тодорхой хариулах үүрэгтэй. Олонхийн тайлбар хийгээд, улс төр хийгээд байх шаардлага байхгүй.

Т.Ганди: -Нэг удаа ярихаар ойлгохгүй, дэлгэрэнгүй ярья гэхээр боль гээд байдаг. Та ингэж болохгүй шүү дээ. 

Д.Очирбат: -Ө.Энхтүвшин дарга.

Ө.Энхтүвшин: -Би Засгийн газрыг хоёр юманд хариулаад өгчихөөч гэсэн. Тэгэхгүй болохоор наадах чинь бүр урсаад, халиад гол юмнаасаа хөндийрөөд яваад өглөө.

Нэгдүгээрт, С.Эрдэнэ гишүүдийн яриад байгаа, өнөөдрийн хүчин төгөлдөр мөрдөж байгаа хуультай энэ суурь тэтгэвэр чинь зөрчилдөөд байгаа юмуу?

Хоёр дахь нь 1995 оноос өмнө тэтгэвэрт гарчихсан хүмүүсийн асуудлыг төр хариуцна гэсэн нь бас үүнтэй зөрчилдөөд байгаа юмуу?

Гуравдугаарт, төсөв дээр мөнгө байгаа юмуу? Суурь тэтгэврийн чинь мөнгө батлагдсан гэж бид нар ойлгож байгаа. Тэр чинь хэдэн төгрөг байгаа юм бэ? Үүнийг одоо шийдлээ гэхэд эх үүсвэр юу юм бэ гэсэн энэ гурван зүйлийг л хэлээд өгөөч.

Н.Аюуш: -/Нийгмийн хамгаалал, хөдөлмөрийн яам/. Гишүүдийн асуултад хариулж байна.

Нэгдүгээрт, одоогийн хүчин төгөлдөр мөрдөгдөж байгаа хуультай суурь тэтгэврийн хуулийн үндсэн зарчим нь зөрчилдөж байгаа юу гэвэл бид зөрчилдөхгүйгээр л хийж байгаа шүү дээ. Яагаад гэвэл өнөөдөр нийгмийн даатгалын сангаас олгож байгаа тэтгэвэр маань өөрөө бага байгаа. Тэрийг Засгийн газраас нэмэгдүүлж байгаа. Нэмэгдүүлэхдээ төсвөөс мөнгө гаргаж байгаа юм. Тэгэхээр төсвөөс нэмэгдэл болгож өгч байгаа тэр мөнгийг суурь тэтгэвэр болгоод, бага орлоготой хэсэг рүүгээ, бага тэтгэвэртэй хэсэг рүүгээ илүү нэмбэл тэтгэвэр авагч ахмад настны маань нийгмийн баталгаа сайжирна гэсэн ийм концепциор орж ирсэн хууль юм.

Сүүлд нь Нийгмийн халамжийн хуулийн тэтгэврийн зарим хэсэгтэй нийлүүлье гэсэн байр суурь яригдсан. Ажлын хэсэг дээр хийгдсэн учраас түүнтэй холбоотойгоор халамжтай нэгтгэсэн, халамжтай адилхан болгосон гэсэн ийм яриа гарсан байгаа. Хэлэлцүүлгийн үед энэ засагдах боломжтой гэж үзэж байгаа. 1995 оноос өмнөх ба хойшхи тэтгэврийн тухайд энд З.Алтай гишүүн ч асуугаад байна, энэ тооцоог аваад үзэхээр хоёр асуудлыг авч үзэхээр байгаа юм. Жишээлбэл, Нийгмийн даатгалын сангаас тэтгэвэр, тэтгэмж олгох тухай хуулинд тэтгэврийн хэмжээг хоёр зүйлээс хамааруулж бодож байгаа юм. 1/цалин хөлс, 2/нь шимтгэл төлсөн хугацаа. Энэ журмын тухай хуулинд оруулж байгаа өөрчлөлтөөр бол шимтгэл төлсөн хугацаа ижил байна гэдгийг зааж байгаа. 

Хоёр дахь нь цалингийн асуудал ерөөсөө тусгагдахгүй. Юу тусгагдаж байгаа вэ гэхээр ажил, мэргэжил, албан тушаал ижил байна гэсэн ийм үг тусгагдаж байгаа. Энэ бол тэтгэвэр бодох томъёонд байхгүй байгаа ийм юм ороод ирж байгаа юм. Тэгээд тэтгэврийн зөрүү үүсгээд байгаа гол асуудал нь юу байна вэ гэхээр цалинг хөлсний ялгаатай байх байдал. Одоо жишээлбэл, би өөр дээрээ жишээ аваад үзэхэд, одоо би тэтгэвэрт гарлаа гэхэд миний тэтгэвэр бол сүүлийн таван жилийн дунджаар 300 гаруй мянган төгрөгөөр л тогтоно. Миний оронд ажил авч байгаа хүн бол  2012 оны цалингийн нэмэгдэлд ороод цалин нь 1 сая төгрөг хүрчихнэ. Таван жилийн дараа энэ хүн 600 мянган төгрөгийн тэтгмжээр тогтоогдох ийм бололцоотой болчихож байгаа юм.

Би тэтгэврээ тогтоолгоод тэтгэврийн харьцаа надтай үүсэж байгаа болохоос биш, хөдөлмөрийн харьцаа дуусгавар болчихож байгаа юм. Нөгөө хүн бол хөдөлмөрийн харьцаа үргэлжлээд явчихаж байгаа учраас тэр хүний хөдөлмөрийн үнэлэмжтэй тэтгэврийн харьцаа нь хөдөлмөрийнхөө харьцааг таслаад орчихсон хүн барьцаад байх бололцоо байхгүй. Надад тийм юм байхгүй учраас би юу хүсэх ёстой вэ гэхээр өнөөдөр надад тогтоогдсон 330 мянган төгрөг худалдан авах чадвар нь буурахгүй байх ёстой гэдэг юмыг л ярих ёстой болж байгаа юм. Тийм учраас энэ тэтгэврийн зөрүү гэдэг асуудал бол өөрөө маш их харьцангуй асуудал болчихоод. 

Энэ журмын тухай хуулинд орж байгаа нэмэлт, өөрчлөлтөөр бодъё гэвэл үүнийг тэтгэврийг тэгшитгэх арга ерөөсөө байхгүй болчихоод байгаа юм. Яагаад гэвэл энд асрагч гээд энэ албан тушаал тавьсан байна. Асрагч чинь өөрөө олон янзын цалинтай асрагч байгаа шүү дээ. Сумын төвийн асрагч нэг өөр цалинтай, клиник эмнэлгийн асрагч нэг өөр цалинтай. Тэгэхээр энэ чинь өөр өөрсдийнхөө цалин дээр хэдийгээр ижил хугацаанд шимтгэл төлсөн байлаа ч гэсэн өөр өөрийнхөө цалин дээр суурилаад тав, таван жилээрээ, тэгээд хамгийн ашигтай таван жилээ сонгож байгаа учраас бүр хуулийнхаа томъёотой өөрөө зөрчилдөөд байгаа учраас энэ бол хэрэгжүүлэхэд их боломжгүй, бараг хэрэглэх боломжгүй ийм хуулийн томъёолол байна гэж бид үүнийг ингэж тайлбарлаад байгаа л даа.

Нөгөө нэг  хэсэг нь суурь тэтгэврийн хуулийг бага тэтгэвэртэй хэсэг рүүгээ нэмбэл 1995 оноос өмнө тогтоолгосон байна уу, хойно тогтоолгосон байна уу, 2011 онд тогтоолгосон байна уу, бага тэтгэвэртэй хэсгийн тэтгэвэр дээшээ өсөөд байна гэсэн  тийм л концепцитой байгаа юм.

Ө.Энхтүвшин: -Тэгээд зөрчилдөхгүй гэчихэв үү, зөрчилдөнө гэчихэв үү?

Н.Аюуш: -Энэ бол зөрчилдөхгүй. Ер нь нийт.

Төсвийн тухайд бол өнөөдөр Нийгмийн даатгалын сангийн төсвийн татаас 60 тэрбум төгрөг байгаа юм. Энэ 60 тэрбум төгрөг бол төсвөөс өгч байгаа мөнгө учраас суурь тэтгэвэр бол 60 тэрбум төгрөгтөө багтаад явах бололцоотой. 

Дээр нь Нийгмийн даатгалын сангийн өөрийнх нь өсөлтөөр тэтгэврийн бусад нэмэгдлүүдийг хийгээд явах бололцооттой. Хоёр эх үүсвэрээрээ бол ямар ч гэсэн батлагдсан төсвийнхөө хүрээнд энэ асуудлуудыг аваад үзэх бололцоотой байгаа гэж бид нар үзэж байгаа юм.

Д.Очирбат: -Ө.Энхтүвшин гишүүн ээ, хариулт хангалттай юу?

Ж.Батсуурь: -Баярлалаа. Тэгэхээр бид 2012 оны төсвийн төсөл боловсруулж бэлтгэж байхдаа бас 2012 он гэдэг чинь бүхэл бүтэн жилийн асуудал учраас энэ хугацаанд бас даатгал, түүнтэй адилтгах тэтгэмжийн асуудлыг тодорхой үе шаттай нэмэгдүүлэх. Мөн мэдээж ойлгомжтой нэг зүйл бол тэтгэврээ тогтоолгосон он, ажиллаж байсан он, жилүүдээс шалтгаалаад адил мэргэжлийн ажил үйлчилгээ гүйцэтгэж байсан хүмүүсийн тэтгэврийн зөрүү гарч таарна. Гэхдээ энэ салбарын яам, бодлого барьж байгаа хүмүүс энэ дээр, өөрөөр хэлбэл, 2000 онд тэтгэвэр тогтоолгосон хүн 2008 онд тэтгэвэр тогтоолгосон хүнтэй адилтгахад зөрүү гарах нь зайлшгүй шүү дээ. 

Энэ зөрүүг хамгийн гол нь 2000 онд тэтгэвэр тогтоолгоод одоо тэтгэвэр аваад амьдарч байгаа хүн өнөөдөр мөнгөний ханшны уналт ч гэдэг юмуу, худалдан авах чадвар зэрэгтэй уялдуулаад, тэр тэтгэвэр авч байгаа хүмүүсээ өнөөдөр нийгэмд тэр тэтгэврээрээ амьдрах боломжийг нь бий болгох хэмжээний тийм бодлогыг бариад хуулиндаа өөрчлөлт оруулаад тодорой нэмэлтүүдээ хийгээд явах ийм бодлогыг барьж ажиллах ёстой шүү дээ. 

2012 онд бүх тэтгэвэр авч байгаа хүмүүсийн тэтгэврийг 80 мянган төгрөгөөр тодорхой хугацааны, тухайлбал, 05 дугаар сарын 01-нээс ч гэдэг юмуу нэмэгдүүлнэ гээд ингээд бодлого тодорхойлогдоод, тэгээд 2012 оны төсөвтөө тодорхой хэмжээний, үүнийг нэмэгдүүлэх боломжтой болгож тусгалаа гэж нийгэмд тийм ойлголт, ярилцлагуудыг хийсэн шүү дээ. Үүнийгээ өнөөдөр хуулиа яаравчлаад батлуулаад, энэ бодлогоо хэрэгжүүлээд явах тийм боломжгүй болчихоод байгаа юмуу гэсэн ерөнхий асуулт байна.

Д.Очирбат: -Ж.Батсуурь гишүүний асуултад хариулъя. Т.Ганди сайд.

Т.Ганди: -Ж.Батсуурь гишүүн ээ, ер нь яг энэ үндэс, таны асууж байгаа үндэслэлээр саяын бодлого орж ирж байгаа юм. Одоо цалингийн нэмэгдлээс гадна тэтгэврийн нэмэгдэл 03 дугаар сарын 01-нээс эхлээд үйлчлээд явахад 67 мянга орчим төгрөг нэмэгдэнэ /дунджаар/. Зарим нь 70, 72, 80 мянга ч байгаа. Ингээд бодоход бүрэн тэтгэврийн доод хэмжээ 192 мянган төгрөг болно. Ер нь үндсэндээ хоёр дахин өсчихөж байна л гэсэн үг.

Энэ нь юу вэ гэхээр механик нэмэгдлээсээ цаашдаа салахын тулд сууриа нэмчихвэл үндсэндээ бүрэн тэтгэврийн доод хэмжээ гэхэд л 195 мянган төгрөг болоод явж байгаа гэсэн үг. Одоо амьжиргааны баталгаажих доод төвшин зүүн бүсийн аймаг хамгийн бага байгаа шүү дээ. 109 мянган төгрөг. Тэгэхэд 105 мянган төгрөгийн тэтгэмж авч байгаа хүмүүс маань нийт тэтгэвэр авагчдын тал илүү хувийг эзэлж байгаа учраас ядуу яваад байгаа юм. Тийм учраас энэ нэмэгдлүүдээ нэмэхэд өнөөдрийн байдлаар 192 мянган төгрөг болно гэж тооцож байгаа юм.

Д.Оюунхорол: -Ерөнхийдөө Д.Очирбат гишүүн ээ, ийм байгаа юм байна шүү дээ. Хоёр хуулийн төслөө, суурь даатгалын тухай хуулийг нийтэд нь том ажлын хэсэг байгуулаад ажиллая. Тэгээд боломжийн хэмжээнд нь 2012 оныхоо төсөвт суучихсан байгаа багцад үндэслээд цалин, тэтгэвэр нэмэх асуудлаа ер нь цааш нь үргэлжлүүлээд яриад явчихвал яасан юм бэ? Тийм учраас ажлын хэсгээ байгуулаад их нухацтай ярья. Мэргэжлийн яамны оролцоог нэлээн өндөр байлгаад, хамтарсан ажлын хэсэг байгуулаад цаашаа явчихвал энэ тэтгэвэртэй холбоотой зөрүү болон олон асуудлууд шийдэгдэх юм байна гэж ойлгож байна.

Д.Очирбат: -Гишүүд хууль санаачлагчаас асуулт асууж дууслаа.

С.Эрдэнэ гишүүн.

С.Эрдэнэ: -Би өнөөдөр энд гишүүдийн саналтай санал нэг байна. Гэхдээ өнөөдөр энд хоёр зүйлийг ялгаж ярих нь зүйтэй байх. 1995 оноос өмнө тэтгэвэрт гарсан иргэдийн тэтгэврийн зөрүүг арилгах асуудлыг би түрүүн Д.Очирбат даргад санал оруулсан. Анхны хэлэлцүүлгээр нь баталъя. Энэ дээр би зарчмын өөр санал байхгүй байна гэж би харж байгаа юм.

Суурь тэтгэвэртэй холбоотой асуудлыг тусад нь авч үзээд энэ асуудал дээр түрүүн Х.Бадамсүрэн гишүүдийн хэлээд яриад байгаагаар ажлын хэсэг томилоод, ингээд суурь тэтгэврийн асуудлыг судалж үзэж байж энэ суурь тэтгэврийн асуудлыг шийдэхгүй бол.

Суурь тэтгэврийг 1995 оноос өмнө тэтгэвэрт гарсан иргэдийн тэтгэврийн зөрүүг арилгах асуудалтай уяж барих юм бол 1995 оноос өмнө тэтгэвэрт гарсан иргэдийн тэтгэврийн зөрүүг арилгах асуудал сайнаар яривал удааширна. Саараар яривал энэ батлагдахгүй гэсэн үг. Би үүнийг шууд хэлмээр байна. Тийм учраас үнэхээр өдөр, хоногоор амьдралынх нь хоног нь хэмжигдэж байгаа, улс эх орондоо хийж бүтээдгээ хийж бүтээсэн энэ ахмадуудын тэтгэврийн зөрүүг арилгах асуудлыг шалитай, шалигүй юмаар барьцаалж ингэж хойшлуулаад баймааргүй байна.

Энэ асуудлыг түрүүн миний гаргасан горимын саналын дагуу Д.Очирбат дарга санал хураагаад, анхны хэлэлцүүлгээр батлах саналыг би Их Хурлын нэгдсэн чуулганд оруулж өгөөч ээ гэсэн энэ саналаа дахин илэрхийлье. 

Суурь тэтгэвэр дээр ажлын хэсэг гаргаад энэ суурь тэтгэврийн асуудлыг тусад нь одоогийн мөрдөж байгаа хуультайгаа уялдуулаад дахин хянаж боловсруулах нь зүйтэй байх гэсэн ийм саналтай байна.

Д.Очирбат: -Одоо Байнгын хороон дээр гишүүдээс хоёр санал гарч ирж байна.

Нэг дэх санал нь, энэ хэлэлцүүлгийг анхны хэлэлцүүлгээр шууд батлах санал, С.Эрдэнэ гишүүний гаргасан санал.

Хоёр дахь санал, Д.Оюунхорол гишүүний эдийн засгийн тооцоо, үндэслэл, Засгийн газар Т.Ганди сайдын тайлбарлаж байгаа үндэслэлүүдээс үүдээд ажлын хэсэг байгуулан энэ дээрээ дахин нэгтгээд, дараа нь дахиж оруулж ирэх ийм хоёр санал орж ирж байна гэж бодож байна. Тус тусад нь саналын томъёоллоор саналыг хураалгана.

Ө.Энхтүвшин: -Үүнийг түргэн гаргах хэрэгтэй. Тэр дээр санал нэг байна. Тэгэхгүйгээр нэгийг нь нийлүүлж ярина гэдэг байдлаар бүр хойш нь тавиад ингээд чуулган завсарлахаас өмнө шийдэхгүй хаяж болохгүй. Тийм учраас би асуугаад байна шүү дээ. Засгийн газраас түрүүнээс хойш асуугаад байгаа юм. Гурван үгээр хэлүүлэх гээд байгаа юм.

Нэгдүгээрт, С.Эрдэнэ гишүүний хэлээд байгаа одоогийн мөрдөж байгаа хуультай зөрчилдөж байна уу гэж би асуугаад байгаа юм. Тэгвэл яагаад зөрчилдөж байгаа юм оруулж ирсэн  юм бэ гэхээр “зөрчилдөөгүй” гэж нэгдүгээрт хариулж байна.

Хоёрдугаарт, 1995 оноос өмнөх тэтгэвэрт гарсан хүмүүсийнхийг төр хариуцна гэдэгтэй зөрчилдөж байна уу гэхээр бүр зөрчилдөөгүй гэж байна. Мөнгө байна уу гэхээр мөнгө байна гэж байна. Тийм учраас энэ ажлын хэсгээ түргэн гаргаад, энэ 7 хоногтоо ажиллуулаад /энэ 7 хоногт Байнгын хороо дахиад хуралдсан ч болно/, тэгээд дараагийн 7 хоногт оруулаад баталъя. Түүнээс биш, бүрмөсөн үүнийг хойш нь шидэж болохгүй. Ажлын хэсгээ байгуулаад, тэр нь түргэн ажиллаг гэсэн санал хэлэх гэсэн юм.

С.Эрдэнэ: -Энэ дээр Ө.Энхтүвшин даргын хэлж байгаа, Д.Оюунхорол гишүүний хэлж байгаа ажлын хэсэг гараад явбал маргаашийн, нөгөөдрийн нэгдсэн чуулганаар энэ асуудал орохгүй, хойшилно. Дахиад 7 хоног хойшилно.

Хоёрдугаарт, өнөөдөр суурь тэтгэврийн зарчим чинь Нийгмийн даатгалын хуулийнхаа үзэл баримтлалтай зөрчилдөж байгаа. Т.Ганди сайд, Н.Аюуш дарга хоёр мэдэхийн сайнаар мэдэж байгаа. Би одоо мэтгэлцээн үүсгэх гээд байгаад, хууль барьж байгаад хоёулаа, гурвуулаа ч хамаагүй, үнэхээр энд телевизийн камер дээр, энэ байгаа гишүүдийн нүдэн дээр хуулиа барьж байгаа л ярья. Илт ингэж худлаа ярьдгаа боль л доо. Наад суурь тэтгэврийг оруулж ирж байгаа зарчим нь одоогоор энэ Нийгмийн даатгалын хуулийн үзэл баримтлал, хуулийн заалттайгаа шууд зөрчилдөөд байгаа юм. 

Шимтгэл төлөөгүй иргэдэд тэтгэвэр олгоно гэж та нар яриад байх юм. Үүнийгээ тайлбар л даа. Тэгвэл одоогийн байгаа хуулийг наадах чинь шууд зөрчиж байгаа шүү дээ. Тэгээд өнөөдөр тэтгэвэр биш, наадах чинь тэтгэмж болж хувирчихаад байгаа шүү дээ. Би үүнийг 100 хувь эсэргүүцээгүй, ярилцъя, энэ дээр ажлын хэсэг гаргая. Тэгээд үүнийг тусад нь одоо 1995 оноос өмнө тэтгэвэрт гарсан иргэдийн тэтгэврийн асуудлаас тусгаарлаад яриад явъя, битгий ингэж бантан хутгаад байгаа ч ээ. Энэ хэдэн өнөө, маргаашаа хүлээж байгаа, хөөрхий улс, эх орондоо хийж бүтээдгээ бүтээчихсэн цөөхөн хэдэн ахмадын тэтгэвэртэй битгий барьцалдуулж хууль бус юм яриад байгаа ч ээ гэж би шаардаад байгаа юм.

Одоо ингээд дахиад л ажлын хэсэг гэж байна. Боль л доо. Ажлын хэсэг дээр юу ярих гээд байгаа юм бэ? Яг юу ярих гээд байгаа юм бэ? Би ойлгохгүй байна. Д.Оюунхорол оо, юу ярих гээд байгаа юм бэ? Ажлын хэсэг дээр ярих юм байхгүй шүү дээ. Ажлын хэсэг дээр үндсэндээ энэ хуулинд чинь тов тодорхой. Та өөрөө хууль санаачлагч. Өөрөө энэ хуулиа судлаад, үзээд, тооцоо судалгааг нь гаргаад, бид нар энэ дээр ний нуугүй хэлэхэд өчнөөн сар ажиллачихсан шүү дээ. Одоо дахиад хэдэн сар энэ хуулийг нухах гээд байгаа юм бэ? Одоо боливол яасан юм бэ? Тийм учраас төрийн хариуцлагатай алба хашиж байгаа хүмүүс худлаа ярьдгаа болиоч ээ. Аюуш дарга аа? Илт хууль зөрчсөн энэ  үйл ажиллагааг та зөрчөөгүй гэж ярьж яаж чадаж байна вэ? Та энэ нийгмийн даатгалыг баллаж унагаах гээд байгаа юмуу? Яах гээд байгаа юм бэ? Тогтолцоог нь эвдэх гээд байгаа юмуу? Ийм илт, улаан цайм луйврын шинжтэй ийм асуудлыг ярьдгаа боливол таарна шүү, та нар.  Төрийн албан  хаагч бол Үндсэн хуулинд заасан зөвхөн хууль дээдлэх зарчмаар л ажиллах үүрэгтэй шүү, та. Та Үндсэн хуулиар олгосон танд хүлээлгэж байгаа үүргийг зөрчөөд байна шүү.

Д.Очирбат: -Яамныхан, хууль зөрчсөн юмуу, үгүй юу? Тэр тайлбараа хий.

Т.Ганди: -Хууль зөрчөөгүй ээ. С.Эрдэнэ гишүүн ээ, би маргамааргүй байна.

С.Эрдэнэ: -Т.Ганди сайд аа, шимтгэл төлөөгүй иргэдэд тэтгэвэр олгож болдог юм бол одоо байгаа шимтгэл төлөгчид чинь яах гэж шимтгэл төлөөд байгаа юм бэ?

Т.Ганди: -С.Эрдэнэ гишүүн ээ, би таныг хүндэтгэж байна. Асуултад чинь л хариулаадахъя. Ер нь ингээд гаргачихаж болно.

С.Эрдэнэ: -Намайг хүндлэх биш ээ, чи наад хуулиа хүндэл. Намайг хүндлэх, хүндлэхгүй чинь чиний асуудал.

Т.Ганди: -Би таныг хүндэлж байна. Их Хурлын гишүүний чинь хувьд.

С.Эрдэнэ: -Намайг хүндлэх шаардлага ч байхгүй. Наад хуулиа хүндэл.

Т.Ганди: -За, хуулиа ч мөрдье.

С.Эрдэнэ: -Хууль дээдлэх зарчмаар л ажиллана шүү, Т.Ганди сайд аа.

Т.Ганди: -Би тайлбарлаадахъя. Хэрвээ энэ зөрүү гаргасан тохиолдолд зөрүүний хууль гарсан тохиолдолд дахиад 4 сар, 5  сар, 6 сард энэ гомдол тасрахгүй.

Хоёрдугаарт, Монгол Улсын Үндсэн хуулийн Хүний эрхийн асуудлаарх, би андуураагүй /бол та нар бас шалгаарай/ 16.5-д байгаа. 16.5-д бүх өндөр настан иргэд, Монгол Улсын иргэд тэтгэвэр, тэтгэмжийн харилцаанд орох, тэтгэвэр, тэтгэмж авах эрх нээлттэй гээд ингээд заачихсан. Гэтэл өнөөдөр нэрийн данснаас тодорхой хэмжээний ямар нэгэн фонд үүсгээгүй мянга, мянган хүмүүс байна. Тийм учраас л үүнийг өргөн хүрээтэй авч үзье гэж байгаа юм.

Д.Очирбат: -Асуултад Т.Ганди сайд аа. Би түрүүнээс хойш яг гишүүний асуултад хариул гэж байгаа юм.

Т.Ганди: -Би хариулж байна шүү дээ. Та намайг загнаад байх юм.

Д.Очирбат: -Загнаад байх юм байхгүй. Та яг тэр асуултад нь хариул.

Т.Ганди: -Яг точно хариулъя. С.Эрдэнэ гишүүн ээ, итгэлцүүр хийх асуудлыг та агентлагийн дарга байхдаа хийсэн. Би хийгээгүй шүү дээ. Итгэлцүүрийг бодсон асуудал би хийгээгүй. Үүнийг л би засах гээд байгаа юм.

Д.Очирбат: -Сая асуулт асууж, хариултаа авч дууслаа.

Одоо Байнгын хороон дээр С.Эрдэнэ гишүүний гаргасан саналаар анхны хэлэлцүүлгээр баталъя гэдгийг дэмжиж байгаа гишүүд гараа өргөе.

Хоёр санал хураалгана. С.Эрдэнэ гишүүний саналаар, Д.Оюунхорол гишүүний саналаар ажлын хэсэг гаргаад үүнийгээ дахиж хэлэлцээд ойрын хугацаанд нэн тэргүүний ээлжиндээ дахиж ажлын хэсэг боловсруулж орж ирье гэсэн ийм зарчмын зөрүүтэй хоёр саналаар санал хураалгана.

Д.Оюунхорол: -С.Эрдэнэ гишүүн ээ, одоо яг юу асуух вэ гэдгийг үнэхээр. Өөрийн чинь ярьж байгаатай санал нэг байна. Гэхдээ хэдүүлээ ингэмээр байна шүү дээ. Засгийн газраас одоогийн өргөн барьсан суурь даатгалын тухай хуулиа яг яах гэж байгаа юм бэ? Өргөн баригдсан хуулийг нь бид тэтгэврийн шинэчлэлийн хүрээнд ярья гэчихээд, үүнийг бид нар одоогийн байгаа Засгийн газартай ярилцаад, үүнийгээ дараа нь яаж ярих вэ гэдгээ юмуу, бүлэг, бүлэг дээрээ яриад тэгээд шийдвэл яасан юм бэ гэсэн санаад байна.

Д.Очирбат: -Санаачлагчид бол С.Эрдэнэ, Д.Оюунхорол, Ц.Мөнх-Оргил, Д.Очирбат гишүүд гээд энэ гишүүд өөрсдөө байгаа. Тийм учраас саяын зарчмын зөрүүтэй саналыг томъёлол.

С.Эрдэнэ гишүүн ээ, одоо санал, асуулт дууссан. Одоо саналаа хураалгая. Тийм учраас С.Эрдэнэ гишүүний анхны хэлэлцүүлгээр баталъя гэсэн саналыг дэмжиж байгаа гишүүд гараа өргөе.

Гишүүдийн олонхийн саналаар дэмжигдсэнгүй.

Хоёр дахь саналаар ажлын хэсэг гаргаад энэ дээрээ ярилцаад богино хугацаанд оруулж ирж Байнгын хороогоороо дахин хэлэлцүүлье гэж санал гаргасан. Энэ зарчмын зөрүүтэй саналыг дэмжиж байгаа гишүүд гараа өргөнө үү.

Зөвшөөрсөн

8

Татгалзсан

5

Бүгд


13

Гишүүдийн олонхийн саналаар дэмжигдлээ.

С.Эрдэнэ: -Хууль бусаар хуулийн төслийг дэмжиж, нэг бол Т.Ганди сайдын оруулж ирж байгаа нийгмийн даатгалыг баллаж байгаа, нийгмийн даатгалын учир утгыг алдагдуулах гэж байгаа энэ хуулийг та өнөө, маргаашаа хүлээж байгаа 80, 90-хэн мянган ахмадын хувь заяатай хутгаж, барьцалдуулж заваарч унагааж байна шүү, та нар.

Өнөөдөр та нар 90-н хэдэн мянган ахмадын тэтгэврийн зөрүүг арилгая гэсэн хүсэл сонирхол та нарт байхгүй байна шүү. МАН бол арай дэндүү муухай нахальный байна шүү.

Д.Очирбат: -Хурал дууссан, С. Эрдэнэ гишүүн ээ. Өнөөдөр энэ асуудлыг цэгцтэй хэлээд, ажлын хэсэг дээрээ сайн яриад, богино хугацаанд оруулж ирэх хэрэгтэй.

Дараагийн асуудал.

Дөрөв. Технологи дамжуулах тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/.

Төсөл санаачлагчийн илтгэлийг Боловсрол, соёл, шинжлэх ухааны сайд Ё.Отгонбаяр танилцуулна. Байнгын хорооны хуралдаанд  Ё.Отгонбаяр сайд, Чой-Иш, Сауле, Алтанцэцэг, Сүхбаатар нар оролцож байгаа юм байна.

Ё.Отгонбаяр: -Байнгын хорооны эрхэм гишүүд ээ. Улсын Их Хурлын 2009 оны 38 дугаар тогтоолоор батлагдсан Монгол Улсын хууль тогтоомжийг 2012 он хүртэл боловсронгуй болгох үндэн чиглэлд технологи дамжуулах эрх зүйн орчныг шинэчлэх, технологийн аюулгүй байдлыг хангах, технологийн төвшний үнэлгээ хийх, тогтолцоо бүрдүүлэх гэж заасан.

Мөн Засгийн газрын 2009 оны 1 дүгээр тогтоолоор батлагдсан Монгол Улсын Засгийн газрын 2008-2012 оны үйл ажиллагааны хөтөлбөрийг хэрэгжүүлэх арга хэмжээний төлөвлөгөөнд Технологи дамжуулах хуулинд нэмэлт, өөрчлөлт оруулах гэж заасан юм.

Монгол Улсад уул уурхайн томоохон төслүүд хэрэгжиж, үүнийгээ даган байгалийн баялаг, үндсэн түүхий эдийг боловсруулах, экспортын чиглэлтэй үйлдвэр бий болгох, дэлхийн зах зээлд өрсөлдөх чадвартай бүтээгдэхүүн үйлдвэрлэх, аж үйлдвэржсэн орнуудын туршлага, дэвшилтэт технологийг өөрийн орны  нөхцөлд тохируулан дамжуулах, нэвтрүүлэх, ашиглах шаардлага зүй ёсоор тавигдаж байна.

Монгол Улсад технологи дамжуулах тухай хуулийг 1998 онд батлан гаргасан хэдий ч шинээр дамжуулан ашиглаж буй технологи, хүний эрүүл мэнд, мал, амьтан, байгаль орчинд хохирол учруулсан бол үнэлгээ хийлгэх. Эсвэл сайн дурын үндсэн дээр үнэлгээ хийлгэхээр хуулинд тусгагдсан байна.

Энэ нь жижиг, дунд үйлдвэр олноор байгуулагдаж үйлдвэржиж байгаа өнөө үед үйлдвэрлэл, үйлчилгээнд гадаадын техник, технологи өргөнөөр нэвтрүүлэхэд технологийн аюулгүй байдал алдагдах, улмаар хүн мал, амьтан, байгаль орчинд сөрөг нөлөө үзүүлэх энэ нөхцөлийг бүрдүүлээд байна.

Иймд нийгэм, эдийн засгийн хөгжилтэй уялдуулан гадаад орноос өндөр дэвшилтэт техник, технологи дамжуулан ашиглахад аюулгүй байдлыг хангах эрх зүйн орчныг боловсронгуй болгох шаардлагыг үндэслэж, Технологи дамжуулах тухай хуульд нэмэлт, өөрчлөлт оруулах тухай хуулийн төслийг боловсрууллаа.

Хуулийн төсөлд технологийг шинээр дамжуулан ашиглахын өмнө технологийн төвшний үнэлгээг заавал хийлгэх. Үнэлгээг итгэмжлэгдсэн шинжээчийн баг хийх, технологийн төвшний үнэлгээ хийх журмыг баталж мөрдүүлэх, шинжээч нарт итгэмжлэл олгох, технологи дамжуулахтай холбоотой зөрчил, дутагдалд хүлээлгэх хариуцлагыг тусгасан болно.

Мөн хуулийн төслийг хуулийн давхардал, хийдэл, зөрчлийг арилгах энэ дүгнэлттэй уялдуулан боловсруулсан болно. Үүнийг хэлэлцэн шийдвэрлэж өгөхийг хүсье.

Д.Очирбат: -Гишүүдээс хуулийн төсөлтэй холбогдуулан асуух асуулттай гишүүн байна уу?

-Алга байна.

Саналтай гишүүд?

-Төслийг хэлэлцэх эсэхтэй холбогдуулан саналтай гишүүд алга байна.

Хэлэлцье гэж дэмжиж байгаа гишүүд гараа өргөнө үү.

Зөвшөөрсөн

Гишүүдийн олонхийн саналаар санал дэмжигдлээ.

Байнгын хорооны санал, дүгнэлтийг Улсын Их Хурлын чуулганд З.Алтай гишүүн танилцуулна.

Дараагийн асуудал.

Тав. Хүний дархал, хомсдлын вирусын халдвар, дархлалын олдмол хомсдлоос эргийлэх тухай хуулийн шинэчилсэн найруулгын төсөл /хэлэлцэх эсэх/.

Төсөл санаачлагчийн илтгэлийг Ж.Батсуурь гишүүн танилцуулна.

Хуралдаанд оролцож байгаа ажлын хэсгийн бүрэлдэхүүнд Эрүүл мэндийн яамны мэргэжилтэн Энхзаяа, ДОХ-оос сэргийлэх Үндэсний төвийн ажлын албаны дарга Бямбаа, ХҮСТ-ийн ДОХ-ын албаны дарга Гантөмөр.

Ж.Батсуурь: -Хүний дархлал, хомсдлын вирусын халдвар, дархлалын олдмол хомсдлоос сэргийлэх тухай хуулийн шинэчилсэн найруулгын төслийн танилцуулгыг хийе.

Энэхүү хуулийн төслийг Д.Очирбат, Д.Арвин нарын гишүүд санаачилж, Засгийн газраас санал авсан. Засгийн газраас шинэчилсэн найруулга хэлбэрээр энэ хуулийг гаргах нь зүйтэй гэж үзсэн учраас дахин авч үзэж, шинэчилсэн найруулгын хэлбэрээр бэлтгэлээ.

Манай улс 1987 онд дархлалын олдмол хомсдлоос сэргийлэх тухай Ардын Их Хурлын Тэргүүлэгчдийн 103 дугаар зарлиг гарган хэрэгжүүлэх, улмаар 1993 онд дархлалын олдмол хомсдлын өвчнөөс сэргийлэх тухай, 2004 онд хүний дархлал хомсдлын вирусын халдвар, дархлалын олдмол хомсдлоос сэргийлэх тухай хуулийг батлан гаргасан байна.

Монгол Улс хүний дархлал, хомсдлын вирусын халдвар, дархлалын олдмол хомсдол өвчний тархалт харьцангуй бага орнуудын тоонд багтаж байгаа хэдий боловч хүний дархлал хомсдлын вирусын халдвар тархах нөхцөл байдал, эрсдэл манай нийгмийн зонхилох хэсэг болох залуучууд, өсвөр үеийнхний дунд ихээхэн түгээмэл байгааг бид зайлшгүй анхаарах шаардлагатай байгаа юм. Тухайлбал, 2011 оны 12 дугаар сарын байдлаар хүний дархлал хомсдлын вирусын халдварын бүртгэгдсэн тохиолдлын тоо 100-д хүрч, сүүлийн жилүүдэд халдварын тохиолдлын тоо өсөх хандлагатай байна.

НҮБ-ын Хүний  эрхийн байгууллагаас хүний дархлал хомсдлын вирус, дархлалын олдмол хомсдолтой тэмцэх үйл ажиллагаанд хийсэн олон удаагийн хяналт шинжилгээ, үнэлгээ, судалгаа, дүгнэлтээр Монгол Улс энэ чиглэлийнхээ эрх зүйн орчныг боловсронгуй болгох нь зүйтэй гэсэн зөвлөмж өгч байгаа юм. Вирусын халдвар авсан болон ДОХ-той хүмүүс эрхэлж болохгүй ажил, үйлчилгээний жагсаалтыг гаргах, дархлалын олдмол хомсдолтой гадаадын иргэнийг Монггол Улсаас албадан гаргаж байх тухай хуулийн заалт нь олон улсын холбогдох конвенцийн заалтыг зөрчиж байгаа учир дээр дурдсан заалтыг хүчингүй болгохоор төсөлд тусгалаа.

Мөн хүний дархлал хомсдлын вирусын халдвар, дархлалын олдмол хомсдлоос сэргийлэх тухай хуулийн зарим нэр томъёоны тодорхойлолтыг олон улсын нэр томъёоны дагуу шинэчлэх, боловсронгуй болгох, олон улсын хөдөлмөрийн байгууллагын хүний дархлал хомсдлын вирус ДОХ ба хөдөлмөрийн орчин, дүрэмд заасан хөдөлмөрийн харилцааны талаар нарийвчлан тусгасан зарим заалтыг хэрэгжүүлэх үүднээс зохих өөрчлөлтүүдийг оруулсан болно.

Хуулийн төслийн талаар Засгийн газраас саналыг нь авч бүрэн тусгасан. Баярлалаа.

Д.Очирбат: -Хуулийн төсөлтэй холбогдуулан асуух асуулттай гишүүд байна уу?

-Алга байна.

Саналтай гишүүд?

-Алга байна.

Дэмжиж байгаа гишүүд гараа өргөнө үү.

Зөвшөөрсөн

Гишүүдийн олонхийн саналаар дэмжигдлээ.

Баярлалаа. Чуулганд Д.Оюунхорол гишүүн танилцуулна.

Байнгын  хороогоор хэлэлцэх асуудлууд хэлэлцэгдэж амжилттай дууслаа. Та бүхэнд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ

